
Ассалому алайкум, азиз юртдошлар!
Ҳурматли депутат ва сенаторлар!
Муҳтарам меҳмонлар!
Жонажон Ўзбекистонимиз миллий ривожла-

нишнинг янги даврига дадил қадам қўймоқда. 
Ҳаётимизнинг барча жабҳаларида улкан ўзгариш-
лар юз бермоқда.

Беҳисоб шукр, бу йил аҳолимиз 36 миллион-
дан ошди. Ҳар йили сафимизга қарийб 900 минг 
янги авлод қўшилмоқда.

Ўзбекистон деб аталмиш катта ва иноқ оила-
нинг ҳар бир аъзоси тинч ва фаровон ҳаёт кечи-
риши учун зарур шарт-шароитлар яратиш йўлида 
тинимсиз изланяпмиз.

Якунига етаётган 2022 йил ғоят мураккаб ва 
синовли йил бўлди, десам, ҳар томонлама тўғри 
бўлади. Ушбу даврда тўплаган тажрибамиз бир 
ҳақиқатни яққол исботлаб бермоқда: тараққиёт-
га – фақат машаққатли ва жасоратли меҳнат 
орқали эришилади.

Шу боис, пандемия, дунёдаги чуқур иқтисодий 
ва сиёсий инқирозлар, зиддиятларга қарамасдан, 
халқимизнинг қаҳрамонларча меҳнати билан 
эришган айрим ютуқларимизни айтиб ўтишни 
ўринли, деб биламан.

Кенг кўламли ва самарали ислоҳотларимиз 
натижасида ялпи ички маҳсулот ҳажми илк бор 
80 миллиард доллардан ошди.

Иқтисодиётимизга шу йилнинг ўзида 8 мил-
лиард доллар тўғридан-тўғри хорижий инвести-
циялар кириб келди, экспортимиз эса, 19 мил-
лиард долларга етди.

Бундай катта натижалар илгари бўлмаган.
Биз бу йил тарихимизда илк бор пенсия ва 

ижтимоий нафақалар миқдорини минимал истеъ-
мол харажатларидан кам бўлмаган даражага олиб 
чиқдик. Мисол учун, 2017 йилда кам таъминлан-
ган 500 минг оила ижтимоий ёрдам олган бўлса, 
бугунга келиб 2 миллиондан ортиқ оилаларга 
кўмак берилмоқда. Ажратилаётган маблағлар 
эса, 7 баробар кўпайтирилиб, йилига 11 триллион 
сўмга етди.

Биз иш ҳақи, пенсия ва нафақалар миқдорини, 
аҳоли жон бошига даромадларни ошириш сиёса-
тини изчил давом эттирамиз.

Бу рақамларни айтиш осон. Уларнинг ҳар бири 
ортида машаққатли меҳнат турибди. Чунки инсон 
қадри, инсонни эъзозлаш – эътиборимиздаги энг 
асосий масала.

Шу мақсадда охирги олти йилда мамлакатимиз 
бўйича қарийб 300 мингта ёки аввалги йилларга 
нисбатан 10 баробар кўп уй-жойлар қурдик.

Бу даврда қўшимча 500 минг ўқувчи ўрни яра-
тилиб, уларнинг жами сони 5 миллион 300 мингга 
етди. Ҳозирги вақтда яна 1 миллион 200 минг 
ўқувчи ўрни яратиш бўйича ишлар жадал давом 
эттирилмоқда.

Халқимиз соғлиғини сақлаш учун барча тиб-
бий хизматларни энг чекка туман ва маҳаллалар 
даражасигача туширяпмиз.

Одамларимизни касб-ҳунарли қилиш, улар-
нинг бизнесига кенг йўл очиш, ҳақиқий мулкдор 
бўлиб, даромад топиши учун зарур шароитларни 
яратмоқдамиз.

Бу йил 381 нафар спортчимиз жаҳон ва Осиё 
мусобақаларида, 43 нафар иқтидорли ва билим-

дон  ёшларимиз нуфузли халқаро фан олимпиа-
далари ҳамда танловларида совринли ўринларни 
қўлга киритгани барчамизни албатта қувонтира-
ди.

Нуроний отахон ва онахонларимиз оила дав-
расида, ҳаж ва умра зиёратларида шукроналик 
дуоларини қилаётгани бизга куч ва ғайрат ба-
ғишламоқда.

Бугунги кунда Ўзбекистон жаҳон сиёсати 
марказларидан бирига айланаётгани, халқаро 
ҳамжамият буни кенг эътироф этаётгани ҳам айни 
ҳақиқатдир.

Шанхай ҳамкорлик ташкилоти ва Туркий дав-
латлар ташкилоти саммитлари ҳамда ўнлаб юқори 
даражадаги халқаро анжуманларга мезбонлик 
қилдик ва муҳим ташаббусларни илгари сурдик. 
Буларнинг барчаси мамлакатимизнинг халқаро 
нуфузи тобора ортиб бораётганидан далолат 
беради.

Мана шундай катта ютуқларга эришишда фи-
докорона меҳнати билан муносиб ҳисса қўшган 
ҳар бир юртдошимизга ўз миннатдорлигимни 
билдираман.

Жаҳоннинг илм-фан, маданият ва спорт шоҳ-
супаларида байроғимизни баланд кўтараётган 
ўғил-қизларимиз, шижоатли ёшларимизга янги-
янги зафарлар тилайман. Улар бизнинг фахримиз-
ғуруримиздир.

Чегараларимиз дахлсизлиги ва тинчлиги-
мизни кўз қорачиғидек ҳимоя қилиб келаётган 
Ватанимиз посбонларига ҳам эзгу тилакларимни 
йўллайман.

Қадрли фахрийларимиз, муҳтарама опа-син-
гилларимиз, тадбиркор ва фермерларимизга ҳур-
мат-эҳтиромимни изҳор этаман.

Ислоҳотларимизни қўллаб-қувватлаб келаёт-
ган хорижий ҳамкорларимизга, бугунги анжуман-
да қатнашаётган дипломатик корпус вакилларига 
ҳам ташаккурларимни айтаман.

Албатта, эришаётган барча ютуқларимиз, 
инсон қадри улуғ бўлган диёр – Янги Ўзбе-
кистонни барпо этиш йўлидаги дастлабки на-
тижалардир. Биз бунёдкор халқимиз билан 
бирга бундай эзгу ишларни давом эттирамиз 
ва олдимизга қўйган катта-катта марраларга 
албатта эришамиз. 

Ҳурматли юртдошлар, қадрли меҳмонлар!
Ҳаммамиз кўриб-билиб турибмиз – бугун ин-

соният ниҳоятда мураккаб даврни бошидан ке-
чирмоқда. Ер юзида иқлимнинг кескин ўзгариши, 
сув ва бошқа табиий ресурслар камайиши билан 
боғлиқ муаммолар катта хатарларга айланмоқда.

Халқаро муносабатларда ўзаро ишонч кама-
йиб, қарама-қаршилик ва можароларнинг орти-
ши барқарорлик ва ривожланишга жиддий хавф 
солмоқда.

Афсуски, бундай хавф-хатарлар бизни ҳам 
четлаб ўтмаяпти.

Қорақалпоғистонда шу йил ёз ойида содир 
бўлган нохуш воқеалар бутун эл-юртимизни қат-
тиқ қайғуга солди. Худога шукр, кўп миллатли 
халқимизнинг оқиллиги ва донишмандлиги билан 
вазият тезда изга тушди.

Биз учун “Қорақалпоғистоннинг ютуғи – 
бутун Ўзбекистоннинг ютуғи, Қорақалпоғис-
тоннинг ташвиши – бутун Ўзбекистоннинг 

ташвиши” деган ғоя ҳамиша амалий ҳаракат 
дастури бўлиб келган ва бундан кейин ҳам шун-
дай бўлиб қолади.

Бизнинг эзгу мақсадимиз – биргаликдаги меҳ-
натимиз билан Янги Ўзбекистонда ҳар томонлама 
ривожланган, обод ва фаровон Янги Қорақалпо-
ғистонни бунёд этишдир.

Асрлар давомида эт ва тирноқ каби бир бўлиб 
кетган халқларимиз дўстлигига ҳеч қандай куч 
таъсир кўрсата олмайди. Чунки бизнинг ўтмиши-
миз бир, бугунимиз ҳам, келажагимиз ҳам бир.

Биз жонажон Ватанимизнинг хавфсиз-
лиги ва ҳудудий яхлитлигини таъминлашга 
ҳар томонлама қодирмиз. Тинч ва осойишта 
ҳаётимизни асраб, мустақиллигимизни мус-
таҳкамлаб, барқарор тараққиёт йўлимизни 
жадал давом эттирамиз!

Азиз дўстлар!
Бир ҳаётий ҳақиқатни таъкидламоқчиман – 

бугун замон ҳар қачонгидан ҳам тезлашди. Фа-
ровонлик ошгани сайин аҳолимизнинг талаб ва 
эҳтиёжлари ҳам ортиб бормоқда.

Мамлакатимиз тараққиётини янги поғонага 
олиб чиқиш учун бошқарув ҳам, қонунчилик ҳам, 
жамиятимиз ҳам ўзгариши керак. Агар шундай 
қилмасак, муаммоларни кўриб, кўрмасликка 
олсак, замондан орқада қоламиз. Халқимиз, ёш 
авлодимиз биздан рози бўлмайди.

Шу боис, “Аввал – инсон, кейин – жамият 
ва давлат” деган ғояни Конституциямиз ва 
қонунларимизга ҳам, кундалик ҳаётимизга ҳам 
чуқур сингдиришимиз керак. Ҳозирги кундаги 
жиддий синовлар ва башорат қилиб бўлмайдиган 
хавф-хатарларни енгиб ўтишга қодир бўлган мил-
лий давлатчилигимиз асосларини мустаҳкамла-
шимиз зарур.

Шуларни эътиборга олган ҳолда, Асосий 
қонунимизни такомиллаштириш ишлари давом 
эттирилмоқда. Ушбу ислоҳотдан халқимиз катта 
ўзгаришлар кутмоқда. Бугунги кунга қадар бу 
борада 220 мингдан зиёд таклиф келиб тушгани 
ҳам бунинг яққол далилидир.

Муҳокамалар қизғин давом этмоқда. Бу жа-
раёнда депутатларимиз, сиёсий партияларимиз 
масъул ва фаол бўлиб, ҳар бир таклифга жиддий 
ёндашаётганини кўриб турибмиз. Бунинг учун 
уларга раҳмат айтаман.

“Жамият – ислоҳотлар ташаббускори” 
тамойили асосида барча масалалар бўйича хал-
қимиз билан бамаслаҳат иш тутамиз.

Умуман, маъно-мазмуни инсон қадрини улуғ-
лаш руҳи билан бойитилган, келажак авлодларга 
муносиб хизмат қиладиган, Янги Ўзбекистонга 
мос бўлган Конституцияни ҳар томонлама ўйлаб, 
шошилмасдан ишлаб чиқишимиз керак.

Фуқароларимиз билдирган барча таклиф ва 
истаклар албатта инобатга олинади ва Консти-
туция лойиҳаси умумхалқ референдумига олиб 
чиқилади.

Энг муҳими – ҳар бир ватандошимиз консти-
туциявий ислоҳотларга дахлдор бўлиши ва “Бу 
– менинг Конституциям”, деб юксак ғурур ва 
ифтихор билан айта олиши керак.

Муҳтарам юртдошлар!
Келгуси йилга режаларни тўғри олиш учун 

халқимизнинг фикрини ҳар бир йўналиш бўйича 

чуқур таҳлил этиб, 20 мингга яқин таклифларни 
муҳокама қилдик.

Одамларимиз таълим, соғлиқни сақлаш, иқти-
содиёт йўналишларида аниқ-аниқ масалаларни 
кўтариб, улар бўйича тизимли ечимларни ҳам 
таклиф этмоқда.

Аҳолимиз биздан мактаб, боғча ва шифохона-
ларни кўпайтириш, таълим ва тиббиёт сифатини 
оширишни, маҳаллада йўл, сув, электр, транспорт 
муаммоларини ҳал қилишни, иш ўринларини 
кўпайтириш, тадбиркорликка янги имкониятлар 
яратишни, адолатни таъминлаш, оворагарчилик, 
бюрократия ва коррупцияни йўқ қилишни кут-
моқда.

Кўтарилган масалалар аниқ ва ўринлидир. 
Қанчалик қийин бўлмасин, биз бу муаммоларни 
ечишимиз шарт. Ҳеч ким четдан келиб, буларни 
ҳал қилиб бермайди. Одамларимизнинг ташаб-
буси, шижоати ва салоҳиятини ишга солиш учун 
барча шароитларни туғдириб бериш асосий вази-
фамиз бўлиши керак.

Халқимизга қанча имконият яратсак, бунинг 
фойдаси жамиятимизга ўн карра, юз карра бўлиб 
қайтади.

Шу боис, кириб келаётган янги, 2023 йилга 
юртимизда “Инсонга эътибор ва сифатли таъ-
лим йили”, деб ном беришни таклиф қиламан.

Нима учун йилга бундай ном беряпмиз?
Биз Ўзбекистонда олиб борилаётган давлат 

сиёсатининг марказида инсон ва унинг манфаат-
ларини таъминлашни устувор вазифа этиб бел-
гиладик. Бу сиёсат бир йил билан чекланиб қол-
маслиги, доимо бардавом бўлиши барчамизга аён.

Аслида ҳам, бизнинг энг бебаҳо бойлигимиз, 
бу – бунёдкор халқимиз, дуогўй ота-оналаримиз, 
навқирон авлодимиз эмасми?

Шу юртда яшаётган ҳар бир инсоннинг тинч 
ва бахтли ҳаёт кечириши, унинг соғлиғи жойида 
бўлиши, яхши таълим олиши, оиласини тебрати-
ши учун қандай шароит керак бўлса, ҳаммасини 
яратиб беришга ҳаракат қиляпмиз ва бу йўлдан 
асло тўхтамаймиз.

Таълим сифатини ошириш – Янги Ўзбе-
кистон тараққиётининг яккаю ягона тўғри 
йўлидир.

Юсуф Хос Ҳожиб бобомиз айтганларидек:
“Заковат бор жойда улуғлик бўлади,
Билим бор жойда буюклик бўлади”.
Шунинг учун ушбу соҳада бошлаган ислоҳот-

ларимизни давом эттиришимиз, таълим даргоҳ-
ларига бориб, ўқитувчи ва мураббийлар билан 
кўпроқ мулоқот қилиб, ўқув-тарбия ишлари си-
фатини ошириш бўйича улар қўйган масалаларни 
биргаликда ҳал этишимиз керак.

Биз келгуси йил Давлат дастурига халқимиз 
кўтарган барча масалаларни аниқ ечимлари би-
лан киритамиз. Ушбу жараёнларда депутат ва се-
наторлар, маҳалла вакиллари, зиёлилар, ёшлар, 
тадбиркорлар ва кенг жамоатчилигимиздан фаол 
бўлишларини, янги-янги таклиф ва ташаббуслар 
билдиришларини сўрайман.

Ҳурматли депутат ва сенаторлар!
Энди 2023 йилдаги устувор йўналишларга 

тўхталиб ўтмоқчиман.

Давоми 2- ва 3-бетларда. 

ЎЗБЕКИСТОН РЕСПУБЛИКАСИ ПРЕЗИДЕНТИ 
ШАВКАТ МИРЗИЁЕВНИНГ ОЛИЙ МАЖЛИС ВА 
ЎЗБЕКИСТОН ХАЛҚИГА МУРОЖААТНОМАСИ

Биринчи йўналиш. Ихчам ва самарали дав-
лат бошқарув тизимига ўтишни таклиф қиламан.

Нима учун сўзни айнан шу йўналишдаги исло-
ҳотдан бошлаяпман?

Олдинлари эътибордан четда қолиб, “йўқ бў-
либ кетиш” арафасида бўлган соҳаларни “оёққа 
турғизиш” учун олти йил давомида янги вазир-
лик ва идораларни ташкил қилишга тўғри келди. 
Шундай қилишга мажбур эдик, акс ҳолда ҳозирги 
ютуқларимиз бўлмас эди.

Мактабгача таълим, уй-жой коммунал, “маҳал-
лабай” ишлаш, инвестиция, давлат хизматлари, 
давлат-хусусий шериклик соҳаларида катта на-
тижаларга эришдик. Хусусий сектор ва тадбир-
корликнинг ривожланиши ортга қайтмас жараёнга 
айланди. Аҳолимизнинг фаоллиги, замонавий 
технология ва касб-ҳунарларга интилиши ошиб 
бормоқда. Иқтисодиётимизда кундан-кунга янги-
янги йўналиш ва соҳалар яратилмоқда.

Бу борада хусусий ташаббусларни янада 
кенгайтириш, уларга янги истиқболларни очиш 
мақсадида энди “қўл бошқаруви”дан – аниқ на-
тижага ишлайдиган тизимли бошқарувга ўтиш 
вақти келди.

Очиқ айтиш керак – ҳозирги кунда давлат 
аппаратида такрорланиш кўп, кераксиз штатлар 
бор. Марказлашув юқори. Оқибатда бугунги му-
раккаб масалаларга тўғри ечим топиш учун ор-
тиқча вақт, куч ва ресурс сарфланмоқда.

Вазирларнинг Ҳукумат қабул қилаётган қа-
рорларда, таъбир жоиз бўлса, “овози йўқ”. Яъни, 
уларнинг ушбу қарорларни тайёрлаш ва ҳаётга 
жорий этишдаги иштироки ва масъулияти етарли 
эмас. Энди вазирларнинг бундай эскича усулда 
ишлашга ҳаққи йўқ.

Агар вазирнинг ўз соҳаси бўйича узоқни кўз-
лаган аниқ ёндашувлари бўлмаса, унинг фаолия-
ти туфайли одамларнинг оғири енгил бўлмаса, 
ўзингиз айтинг, бундай раҳбардан нима наф бор?

Шунинг учун янги маъмурий ислоҳотлар тўғ-
рисидаги Фармонни имзоладим. Бунга узоқ тай-
ёргарлик кўрдик.

Биринчи босқичда вазирликлар ислоҳ қилина-
ди, Ҳукумат иш услуби ҳам тубдан ўзгаради. Энг 
аввало, вазирлик ва идоралар сони ҳозирги 61 
тадан 28 тага камайтирилади.

Энди ҳар бир вазирлик тегишли соҳада дав-
лат сиёсатини амалга оширишга масъул бўлиб, 
тармоқ таркибидаги қўмита, агентлик ва инспек-
цияларга раҳбарлик қилади.

Кўп вазирлар ўзгаради. Ўз соҳасининг чуқур 
билимдони, фидойи ва ишидан халқ рози бўлаёт-
ган вазирлар лавозимида қолади. Ўйлайманки, 
бундай ёндашув адолатли бўлади.

Давлат хизматчилари сони босқичма-босқич 
30-35 фоизга қисқаради. Иқтисод қилинадиган 
маблағлар ижтимоий масалаларга йўналтирилади.

Ҳар бир вазирнинг сиёсий мақоми, Президент, 
парламент ва жамоатчилик олдидаги масъулияти 
оширилади. Бунга мос равишда жавобгарлиги ҳам 
кучайтирилади. Уларга аҳоли муаммоларини ҳал 
қилиш учун етарли ваколат ва маблағ берилади.

Вазирликлар фаолиятида очиқлик, қону-
нийлик, натижадорлик ва сифат асосий мезон 
бўлади.

Биз коррупция ҳақида кўп гапирамиз, лекин 
вазирлик тизимида коррупцияга йўл қўйилса, 
нима учун вазир жавоб бермаслиги керак? Энди 
сўров бошқача бўлади. Вазир ўзи раҳбарлик қи-
лаётган соҳага ажратилган маблағларни самарали 
ва мақсадли ишлатиш бўйича биринчи бўлиб ўзи 
жавоб беради.

Имом Мотуридий бобомизнинг: “Элу юрт 
билан ҳамдард бўлиб яшагин, токи халқ ҳа-
миша сен билан бирга бўлгай”, деган ҳаётий 
ҳикмати ҳар бир вазир, ҳар қайси раҳбарнинг 
онги, қалби ва ҳаракатида муҳрланиши лозим.

Давлат вакиллари ўзининг ҳалол меҳнати, 
оддийлиги, халқсеварлиги, самимийлиги ва фи-
дойилиги билан одамларимиз меҳрини қозониши 
керак.

Энди вазирларнинг сиёсий масъулияти оши-
рилиб, Ҳукумат қарорлари лойиҳалари, мамла-
катимиз ҳаётига оид муҳим ижтимоий-иқтисодий 
масалалар бевосита вазирлар иштирокида колле-
гиал ҳал этилади.

Ҳар бир вилоятдаги муаммоларни ечиш учун 
ҳар ойда жойига чиққан ҳолда, “Ҳукумат куни” 
ўтказилиши йўлга қўйилади.

Вазир ҳар йилнинг бошида жамоатчилик олди-
да соҳадаги режаси ва йил якуни билан эса унинг 
натижаси бўйича ҳисобот беради.

Таъкидлаб айтмоқчиман – энди қайси вазир ўз 
ишини эплай олмаса, истеъфога чиқади.

Шу ўринда яна бир фикрни Парламент вакил-
ларига етказмоқчиман.

Сўнгги йилларда кўп ваколатларни Олий Маж-
лисга ўтказдик, уларни янада кенгайтиришни ўй-
лаяпмиз. Янги вазирни тайинлашда ҳам депутат-
лар иштирок этмоқда, режалари билан танишиб, 
маъқуллаяпти. Лекин, афсуски, кейинчалик фақат 
танқид билан чекланмоқда.

Маълумки, соҳалар бўйича иккала палатада 
ҳам қўмиталар, комиссиялар бор. Аслида, улар 
вазирларга қайси йўналишда ёки ҳудудда иш 
яхши кетмаётганини кўрсатиши, камчиликлар 
бўйича жойига чиқиб, аҳоли фикрини ўрганиб, 
масалага биргаликда ечим топишлари лозим.

Шу боис, вазир фаолиятини самарали ташкил 
этишда парламентдаги қўмита, комиссия ва де-
путатларнинг ҳам масъулиятини белгилаш тўғри 
бўлади, деб ҳисоблайман.

Албатта, танқид ҳам керак. Аммо ҳозирги де-
путатларга берилган катта ваколат ва имконият-
лардан самарали фойдаланиш лозим.

Мен ҳам узоқ йиллар депутат бўлиб ишлаган-
ман, ўша даврда Парламентда ҳисобот берган 
вазирларни камдан-кам кўрар эдик. Ҳозир эса 
вазият мутлақо бошқача-ку! Шунинг учун энг му-
ҳим масала – юрт тақдирига дахлдор бўлиб, хал-
қимизни рози қилиш учун ҳаммамиз биргаликда 
ишлашимиз керак.

Умуман, Парламентимизнинг иш услубини 
яхшилаш ва фаолият самарадорлигини ошириш 
ҳам Конституциямизда ўз аксини топиши зарур.

Маъмурий ислоҳотларнинг иккинчи бос-
қичи сифатида келгуси йилда ҳудудлардаги 

бошқарув тизими ҳам ислоҳ қилинади.
Барча маъмурий ислоҳотлар доирасидаги янги 

ташаббуслар Конституциямизда албатта белгилаб 
қўйилиши лозим. Ўйлайманки, сизлар ҳам бунга 
қўшиласизлар.

Бу йил “Давлат фуқаролик хизмати тўғриси-
да”ги янги қонунни қабул қилдик. Бундан буён 
давлат лавозимларига фақат конкурс асосида 
ишга қабул қилинади. Барча раҳбарлар фаолияти 
самарадорлик кўрсаткичлари асосида баҳолаб 
борилади.

Ҳар йили 500 нафар мутахассисни энг ну-
фузли хорижий олийгоҳ ва марказларда ўқитиб 
келамиз.

Келгуси икки йилда ҳар бир туман ва шаҳар 
ҳокимлигига республика идораларида юқори 
лавозимларда ишлаган, билимли ва тажрибали 
кадрлар қўйилади.

Янги йилдан бошлаб ҳар бир ҳоким ўз тумани-
га 40-50 миллион доллар хусусий инвестициялар-
ни олиб келиши керак бўлади.

Вазирлар фақат давлат маблағини сарф қил-
масдан, ўзлари ҳам ташаббус кўрсатиб, хусусий 
инвестицияларни жалб қилишлари лозим. Маса-
лан, давлат-хусусий шериклик орқали қишлоқ, 
сув, ўрмон хўжаликлари, транспорт соҳаларига 
бемалол йилига 1 миллиард долларгача сармоя 
олиб келиш мумкин.

Маъмурий ислоҳотлар доирасида яна бир му-
ҳим ташаббусни илгари сурмоқчиман.

Ҳозирги кунга келиб Марказий Осиёда аҳо-
лиси миллиондан ортиқ шаҳарлар 7 тага етди. 
Минтақамизда пойтахтлар билан бир қаторда 
бошқа йирик шаҳарлар ҳам “ўсиш нуқталари”га 
айланмоқда. Буларнинг орасида Самарқанд ва 
Наманган шаҳарлари ҳам бор. Уларнинг ҳар би-
рида аҳоли сони бир миллионга етмоқда. Иккала 
шаҳарда ҳам улкан бунёдкорлик ишлари амалга 
оширилмоқда.

Самарқанд шаҳри дунё танийдиган мегапо-
лисга, халқаро туризм ва бизнес марказига ай-
ланмоқда. Наманган ҳам саноат, тадбиркорлик, 
таълим, маданият соҳаларида минтақавий марказ 
сифатида ўз ўрнини топмоқда. Шу боис, Самар-
қанд ва Наманган шаҳарларини алоҳида маъму-
рий-ҳудудий бирликлар сифатида республика 
бўйсунувига ўтказишни таклиф қиламан.

Бу пойтахтимиз Тошкент билан бир қаторда 
“ўзига тортувчи марказлар”ни кўпайтириш бў-
йича бошлаган сиёсатимизда янги амалий қадам 
бўлади; жон бошига даромад, иш жойларини 
кўпайтиради; иккала вилоятда ҳам туманларни 
ривожлантиришга кўпроқ эътибор қаратилади ва 
буям адолатдан бўлади.

Энди ушбу вилоят ҳокимлари фақат йирик 
шаҳарлар билан эмас, туманларда шароитларни 
яхшилаш бўйича ҳам ишлаши талаб этилади.

Ҳар иккала шаҳарни ривожлантириш дастури 
Вазирлар Маҳкамасида тасдиқланиб, уларнинг 
ижроси учун бевосита Бош вазир жавоб беради.

Иккинчи йўналиш. Биз Янги Ўзбекистонни 
“ижтимоий давлат” тамойили асосида қуришни 
мақсад қиляпмиз. Буни Конституцияда мустаҳ-
камлашимиз керак.

Ижтимоий давлат бу, энг аввало, инсон сало-
ҳиятини рўёбга чиқариш учун тенг имкониятлар, 
одамлар муносиб ҳаёт кечиришига зарур ша-
роитлар яратиш, камбағалликни қисқартириш, 
демакдир.

Шу боис, биринчи навбатда, эътиборни Янги 
Ўзбекистон учун энг катта инвестиция бўлган 
таълимни қўллаб-қувватлашга қаратамиз.

“Нажот – таълимда, нажот – тарбияда, 
нажот – билимда. Чунки, барча эзгу мақсад-
ларга билим ва тарбия туфайли эришилади”.

Маърифатпарвар жадид боболаримизнинг бу 
сўзлари депутат ва сенаторларимиз, сиёсий пар-
тиялар, маҳаллий кенгашлар, бутун давлат аппа-
рати, кенг жамоатчиликнинг амалий ҳаракатига 
айланиши керак. Шу боис, мактабларда таълим 
сифати ҳамда жамиятда ўқитувчи касбининг ну-
фузини ошириш, муаллимларнинг шароитларини 
яхшилаш 2023 йилдаги энг асосий вазифалари-
миздан бири бўлади.

Ўқитувчиларнинг мақомини, уларнинг шаъни 
ва қадр-қимматини ҳимоя қилишни Конституция-
да алоҳида белгилаш зарур, деб ҳисоблайман.

Келгуси йилдан бошланғич синфларда мутла-
қо янги методика асосида яратилган дарсликлар 
бўйича ўқитиш йўлга қўйилади. Ҳозирги вақтда 
улар халқаро экспертизадан ўтиб, ўзимизда си-
новдан ўтказилмоқда. Лекин юқори синфларда-
чи? Очиқ айтиш керак, уларда берилаётган таъ-
лим ва тарбия сифати, ўқитувчиларнинг билими 
ва маҳоратини талаб даражасида, деб бўлмайди.

Болаларимиз мактабдан она тили ва чет тил-
ларини пухта ўзлаштириб, компьютерда ишлашни 
ўрганиб чиқиши зарур. Фарзандларимизни касб-
ҳунарларга, санъат ва маданиятга қизиқтириши-
миз лозим.

Ўқувчиларда эркин ва креатив фикрлашни, 
жамоада ишлаш ва мулоқот кўникмаларини шакл-
лантириш зарур.

Мана, мактабларимизга қандай муҳит кириб 
келиши керак!

Бу борада Президент мактабларида 130 та 
мамлакатда маъқулланган “A-level” таълим дас-
тури йўлга қўйилгани ўз самарасини бермоқда.

Бу жараёнда ҳар бир ўқувчи ўзининг қобилия-
тига қараб, аниқ йўналишлар бўйича чуқур ўқи-
тилади, дунёнинг нуфузли олийгоҳларига кириш 
имкониятлари кенгаяди.

Шу боис, 2023 йилдан мактаб таълимини хал-
қаро таълим дастурлари асосида бутунлай ислоҳ 
қилишни бошлаймиз.

Бу ишларни тизимли йўлга қўйиш, янги дарс-
ликларни ишлаб чиқиш, илғор таълим стандарт-
лари ва методикаларини жорий этиш учун ало-
ҳида илмий институт ва лабораториялар ташкил 
қилинади. Миллий ўзлигимиз тимсоли, маънавия-
тимиз асоси бўлган она тилимизга эътибор янада 
кучайтирилади.

Ҳозирги очиқлик сиёсати, чет эл инвестиция-
лари ва янги корхоналарнинг ортиб бораётгани 
ёшларимизни замонавий билимлар ва хорижий 
тилларни ўрганишга ундамоқда. Шу боис, мактаб-
ларга юқори малакали хорижий ўқитувчиларни 
олиб келишга мажбур бўляпмиз.

Фурсатдан фойдаланиб, юртимиздаги барча 
мактаб жамоаларига мурожаат қилмоқчиман.

Жондан азиз болаларимиз мактабдан чет тил-
ларни, касб-ҳунар ва компьютер саводхонлигини 
пухта ўрганиб чиқса, биласизларми, жамиятимиз 
қандай ўзгаради?

Янги Ўзбекистонда мактаб жамоалари ва 
муаллимларининг масъулияти – айнан ана шу 
масалаларда яққол намоён бўлади. Ва мен ишона-
ман – сиз, жонкуяр ўқитувчиларимиз бу вазифани 
шараф билан уддалайсизлар.

Келгуси йили 70 та янги мактаб қурилади, 460 
та мактаб кенгайтирилади. Хусусий инвестиция-
лар иштирокида 100 та мактаб қуриш лойиҳалари 
бошланади, келгуси беш йилда уларнинг сонини 
1 мингтага етказамиз.

Йил бошидан Қорақалпоғистон ва Хоразмда 
285 минг нафар бошланғич синф ўқувчилари 
учун бепул овқатланиш йўлга қўйилди. Бу борада 
етарли тажриба орттирдик.

Келгуси ўқув йилидан бошлаб ушбу амалиёт 
қолган вилоятлар ва Тошкент шаҳри мактаблари-
да ҳам жорий этилади ва бунинг учун 2,3 трил-
лион сўм ажратилади. Бу жараёнларни шаффоф 
тизим асосида ташкил этиш, фарзандларимизни 
соғлом ва сифатли овқат билан таъминлашга халқ 
таълими вазири масъул ва жавобгар бўлади.

Таълим соҳасидаги навбатдаги муҳим йў-
налиш, бу – ёшларнинг замонавий касб-ҳунар 
эгаллаши учун барча зарур шарт-шароитларни 
яратишдан иборат.

Мактаб битирувчиларининг 50 фоизи меҳнат 
бозорига ҳеч қандай касбга эга бўлмасдан кириб 
келаётгани ҳаммамизни ўйлантириши керак. Шу 
боис, 700 дан ортиқ касб-ҳунар мактаби, коллеж 
ва техникумлар имкониятидан самарали фойда-
ланиш зарур.

Бу мақсадда 2023 йилдан бошлаб янги дастур 
амалга оширилади. Ҳар бир вилоятда 1 тадан тех-
никумда Европа касбий таълим стандартлари жо-
рий этилади. Келгуси беш йилда барча коллеж ва 
техникумлар ушбу тизим билан қамраб олинади.

Шу билан бирга, иқтидорли ёшларни қўл-
лаб-қувватлашни кенгайтирамиз. Кимё саноати, 
электр техникаси, транспорт ва энергетика со-
ҳаларида нуфузли халқаро ташкилотлар билан 
бирга, алоҳида Муҳандислик мактаблари ташкил 
қилинади. Бу тизим бизда ҳозиргача бўлмаган. 
Лўнда айтганда, янги замон инженерлари тайёр-
лаш тизимини яратамиз.

Сўнгги олти йилда болаларни мактабгача 
таълим билан қамраб олиш даражаси 27 фоиздан 
70 фоизга етиши натижасида бугунги кунда 2 
миллионга яқин бола боғчага бормоқда. Яқинда 
Тошкент шаҳрида ўтказилган ЮНЕСКОнинг Мак-
табгача таълим бўйича Умумжаҳон анжуманида 
ҳам бу ислоҳотларимиз юксак эътироф этилди.

Шу билан бирга, келгуси беш йилда қамров-
ни 80 фоизга етказиш учун 600 минг янги боғча 
ўрни керак. Бу – жуда катта марра. Шу боис, 
боғчалар сонини кўпайтириш, улардаги таълим 
ва тарбия сифатини тубдан яхшилаш бўйича беш 
йиллик дастур қабул қилинади. Боғча қамровини 
кенгайтириш бўйича хусусий секторга қўшимча 
шароитлар яратилади.

Сўнгги йилларда олийгоҳларимиз 2,5 баробар 
кўпайиб, 198 тага етди, қамров даражаси 9 фоиз-
дан 38 фоизга ошди.

Биз бу рақамларни янада кўпайтиришни мақ-
сад қилганмиз. Лекин, таълим сифати нима бўла-
ди, деган савол ҳаммамизни ўйлантириши керак.

Авваламбор, бунга ҳар бир олийгоҳ ўзи ҳара-
кат қилиши лозим, ўшанда натижа бўлади.

Бу борада 41 та олийгоҳга академик ва мо-
лиявий мустақиллик берилди, уларда трансфор-
мация офислари очилди. Олийгоҳ ректорлари, 
профессор ва ўқитувчилар бу жараёнларда фаол 
бўлишлари, янги, илғор методикаларни жорий 
қилишлари керак.

Келгуси йилда олийгоҳ талабалари учун им-
тиёзли таълим кредитларига ресурслар 2 баробар 
кўпайтирилиб, 1,7 триллион сўм ажратилади.

Бу йил илм-фан ва инновацияларга 1,5 трил-
лион сўм йўналтирилди. Бу – 2017 йилга нисба-
тан қарийб 6 баробар кўп, дегани.

Олимларнинг иш ҳақи ҳам 4,5 баробар оши-
рилди.

Буларнинг барчаси ҳисобидан нано ва био-
технологиялар, рақамли геология каби 18 та янги 
илмий йўналиш ташкил этилди.

Келгуси йили илм-фан ва инновацияларга 1,8 
триллион сўм ажратилади.

Энди олимларимиз сув ва энергияни тежаш, 
тупроқ унумдорлиги ва ҳосилдорлик, геология, 
саноат, қурилиш каби бугунги кунда биз учун 
долзарб йўналишларда аниқ натижалар кўрса-
тишлари керак.

Ҳурматли юртдошлар!
Халқимизнинг малакали ва сифатли тиббий 

хизматлардан фойдаланиш имкониятларини яна-
да кенгайтирамиз.

Аввало, бепул тиббий ёрдамнинг кафолатлан-
ган ҳажми қонун билан белгиланади.

Ажратилаётган маблағлар ҳар бир беморга 
етиб бориши учун давлат тиббий суғуртасига 
ўтишни тезлаштирамиз. Келгуси йили бу тизим 
Тошкент шаҳрида бошланади. Босқичма-босқич 
бошқа ҳудудларда ҳам жорий қилинади.

Шу ўринда бир оғриқли масалани айтиб ўт-
моқчиман. Бугунги кунда 7 миллион аҳолимизда 
турли хил сурункали касалликлар бор.

Соғлом ҳаёт тарзи ҳақида олти йилдан бери 
гапиряпмиз. Лекин Соғлиқни сақлаш вазирлиги 
буни ҳали жой-жойига қўя олмаяпти. Соғлом ов-
қатланиш рационига доир тавсиялар одамларга 
етказилмаяпти, турли ёшдаги кишилар учун жис-
моний машқларни ўргатиш ишлари йўқ. Аслида, 
инсон саломатлиги, тиббиётнинг замини ҳам шу-
лар-ку! Шу боис, “Тўғри овқатланиш ва соғлом 
турмуш тарзи” янги умуммиллий ҳаракатини 
маҳалладан бошлаймиз. Бу ҳаракатда ёшу қари – 
барча юртдошларимиз ўз ўрнини топиши керак.

Аҳолига бирламчи тиббий хизматларни янада 
яқинлаштириш ишлари давом эттирилади. Келгу-
си икки йилда ҳар бир оилавий поликлиника ва 
шифокор пунктига энг керакли ускуна ва жиҳоз-
лар етказиб берилади, экспресс лабораториялар 
тўлиқ янгиланади.

Янги йилда қўшимча 140 та оилавий шифокор 
пункти ва поликлиникалари, 520 та олис ва чек-
ка маҳаллада ихчам тиббиёт пунктлари ташкил 
этилади.

Шу билан бирга, оналар ва болалар саломат-
лигини муҳофаза қилиш бўйича уч йиллик катта 
дастур амалга оширилади. Барча туғруқ комп-
лекслари тўлиқ таъмирланади ва жиҳозланади, 
ўринлар сони 35 фоизга кўпайтирилади.

Бундан ташқари, мамлакатимизда 15 мингга 
яқин онкологик беморлар нур ёрдамида давола-
нишга муҳтож. Шу боис, келгуси йилда Самар-
қанд, Фарғона ва Хоразмда, давлат-хусусий ше-
риклик асосида Радиология марказларини ташкил 
этиш лойиҳаларини бошлаймиз.

Муҳтарам қўшма мажлис қатнашчилари!
Маълумки, барча ислоҳотларимиз замини ва 

кўзгуси бу – маҳалла. Жамиятимиздаги барча жа-
раёнлар маҳалла ҳаётида ўз ифодаси ва амалий 
ечимини топади.

Маҳалла – тинчлик ва осойишталик пой-
девори, аҳиллик ва ҳамжиҳатлик, маърифат 
ва тарбия қўрғонидир. Шунинг учун ҳам бундан 
буён давлат инвестиция дастурлари маҳалла да-
ражасига туширилади.

Авваламбор, 2023 йилда аҳоли томонидан 
таклиф берилган сув, электр энергияси, йўл, 
мактаб каби йўналишлар бўйича лойиҳалар учун 
қарийб 3 баробар кўп, яъни 8 триллион сўм йў-
налтирилади.

Ҳар бир маҳалла ўзининг кутубхонаси, спорт 
майдончасига эга бўлиши зарур.

Маҳалла ўзининг муаммосини мустақил ҳал 
этиши учун “Маҳалла бюджети” тизими жорий 
этилади. Бунинг учун янги йилда 1 январдан 
бошлаб мол-мулк ва ер солиқларининг бир қисми 
маҳалланинг ўзида қолади.

Шу билан бирга, Конституциямизга аҳолининг 
муносиб ҳаёт кечириши ва уй-жойга эга бўлиши 
тўғрисидаги янги моддаларни киритиш лозим, деб 
ҳисоблайман.

Аҳоли учун янги уй-жойлар қуриш ҳажмини 
1,5 баробар ошириб, 90 мингга етказамиз. Бу бо-
рада икки йил олдин бошланган имтиёзли шарт-
лар асосида ипотека кредитлари бериш давом 
эттирилади.

Келгуси йилда Тошкент вилоятида “Менинг 
биринчи уйим” янги ипотека дастури бошланади. 
Дастур доирасида, биринчи навбатда турар жойга 
эҳтиёжи бор ҳамда ёш оилалар учун энг қулай 
шартлар асосида уй-жойлар барпо этилади.

Бундан ташқари, жамоат транспортидаги 
вазият мутлақо ўзгаради. Тошкент шаҳри учун 
қўшимча равишда 1 мингта замонавий автобус 
сотиб олинади, 7 та ер усти метро бекати ишга 
туширилади. Буларнинг ҳисобидан ҳар куни 500 
мингдан зиёд пойтахт аҳолиси ва меҳмонларига 
қўшимча қулайликлар яратилади.

Ҳудудларда ҳам йўловчи ташиш сифатини ях-
шилаш мақсадида яна 1 мингта автобус ҳаракати 
йўлга қўйилади. Бу орқали жамоат транспорти 
бўйича аҳвол оғир бўлган 300 та маҳалладаги 1 
миллион аҳолининг узоғи яқин қилинади.

Учинчи йўналиш. Инсон ҳуқуқ ва эркинлик-
ларини ишончли ҳимоя қилиш давлатнинг конс-
титуциявий мажбурияти сифатида белгиланиши 
лозим.

Сўнгги йилларда суд-ҳуқуқ тизимида адолат 
ўрнатиш бўйича кўп иш қилдик. Шу билан бирга, 
одил судловни таъминлаш бўйича ҳали қўлимиз 
етиб бормаган масалалар бор. Афсуски, ҳозир ҳам 
тергов сифати пастлиги, судларда одамларнинг 
оворагарчилиги, суд қарорлари ижро этилмай 
қолаётгани билан боғлиқ ҳолатлар учрамоқда.

Бу масалалар, энг аввало, Олий суд раиси ва 
Бош прокурорни ташвишга солиши керак.

Нима учун ҳалигача давлат ҳисобидан бепул 
таъминланадиган адвокатларни электрон танлаш 
тизими ишга тушмади? Ким бунга қарши?

Бу масалани алоҳида назоратга олиб, тез кун-
ларда ушбу тизимнинг тўлиқ ишга туширилишини 
таъминлашимиз зарур.

Шу боис, қисқа муддатда ҳуқуқ-тартибот 
идораларини янгича ишлашга ўргатадиган, одил 
судлов сифатини оширадиган тизим яратамиз. Бу 
масалада алоҳида Фармон имзоланади.

Энг аввало, одамларимизнинг жойларда суд-
ма-суд сарсон бўлиб юришларига барҳам берила-
ди. Бунинг учун адолатли ҳукм ва қарор чиқариш 
бўйича вилоят судларининг ваколати ҳам, масъу-
лияти ҳам оширилади.

Тинтув ўтказиш, телефон сўзлашувини эши-
тиш ва мулкни хатлашга санкцияни прокурордан 
судга ўтказамиз. Энди терговчи жиноятга алоқа-
дор деб, ҳар қандай мулкни хатлаб қўя олмайди. 
Ахир, биз хусусий мулк дахлсизлигини кучайти-
риш бўйича озмунча ҳаракат қиляпмизми?

Бундан буён мулк ҳуқуқини чеклашга оид ҳар 
қандай ҳаракат фақат суд орқали бўлади.

Тергов сифатини ошириш бўйича ҳам тизимли 
чоралар кўрамиз. Тергов шахсни айблаш учун 
эмас, жиноятни фош этиш орқали ҳақиқатни 
аниқлаш учун ишлаши керак.

Шу билан бирга, судда ишларни кўришда 
қатнашадиган алоҳида прокурорлар корпуси 
шакллантирилади. Улар махсус ўқитилади, ишни 
судда кўришда холис, мустақил бўлиши қонун 
билан белгиланади.

Одил судловни таъминлашда ҳимоячига бе-
рилган ҳуқуқлар ҳам қайта кўриб чиқилиб, етмай-
диган ваколатлар берилади.

Нима учун адвокатга жиноят иши қўзғатиш ва 
тугатиш ҳақидаги қарордан нусха берилмайди? 
Бундай ҳолатда тенглик ҳақида қандай гапириш 
мумкин?

Энди судларга жиноят иши фақат айблов 
хулосаси билан эмас, балки ҳимоячининг фикри 
билан бирга қабул қилинади.

Айбланувчининг ҳимоячидан воз кечиши 
бўйича ҳар бир ҳолат прокурор, суд томонидан 
синчиклаб ўрганиладиган тизим жорий қилинади.

Охирги пайтларда айрим вақтинча ушлаб ту-
риш жойларида инсон ҳуқуқлари бузилиши бўйи-
ча оғриқли масалалар кўтарилмоқда.

Бизнинг юртимизда бундай ҳолатлар умуман 
бўлиши мумкин эмас. Ким бунга амал қилмаса, 
қонун устувор, жазо муқаррар бўлади.

 Давоми, бошланиши 1-бетда. 

ЎЗБЕКИСТОН РЕСПУБЛИКАСИ ПРЕЗИДЕНТИ 
ШАВКАТ МИРЗИЁЕВНИНГ ОЛИЙ МАЖЛИС ВА 
ЎЗБЕКИСТОН ХАЛҚИГА МУРОЖААТНОМАСИ

Давоми 3-бетда. 

Шу боис, бундай жойларга олиб келинган 
барча шахсларни ҳисобга олишнинг онлайн ти-
зими жорий этилади ва юзни таниш ускунаси 
ўрнатилади.

Ҳеч кимнинг унутишга ҳаққи йўқ – қонун 
талаблари ва инсон ҳуқуқлари – биз учун 
олий қадрият.

Бош прокурор ва ички ишлар вазири бу ҳа-
қиқатни ҳар бир ходимига етказиб, таъсирчан 
назорат ўрнатиши шарт.

Илғор хорижий тажрибалар асосида маъмурий 
судлар фаолиятини янги босқичга олиб чиқамиз.

Маъмурий судларга ҳоким қароридан норози 
бўлиб мурожаат қилинган тақдирда, ишларни 
экстерриториал тартибда, яъни бошқа ҳудудда 
ҳам кўриш амалиёти жорий қилинади.

Вазирлар ҳам, ҳокимлар ҳам бир ҳақиқатни 
яхши тушуниб олиши керак: Ўзбекистонда мулк 
ва инвестициянинг ҳимоячиси қайсидир 
ҳоким ёки вазир эмас, фақат Конституция, 
қонун ва суд бўлади. 

Бу борада Халқаро тижорат судини Ўзбекис-
тонда ташкил қилиш бўйича ҳам амалий ишлар 
бошланди.

Юқоридаги барча ташаббусларни Конститу-
цияда тўғридан-тўғри муҳрлаб қўйиш лозим.

Шу ўринда биз учун долзарб муаммо бўлган 
коррупция масаласига алоҳида тўхталиб ўтмоқ-
чиман.

Ўтган икки йилда 5 мингга яқин мансабдор 
коррупцияга доир жиноятлар бўйича жавобгар-
ликка тортилди. Лекин, очиқ айтиш керак, бу 
– масаланинг сабаби билан эмас, оқибати билан 
курашиш.

Депутат ва сенаторлар, маҳаллий кенгашлар 
ҳам бонг уриб, аниқ соҳаларни таҳлил қилиб, 
коррупцияни бартараф этиш бўйича фаол бўлиш-
лари керак эмасми?

Ҳар бир депутат ўзининг округидаги бюджет 
ҳисобидан бўлаётган қурилишлар, йўлларни, ҳар 
ойда бориб кўрса, буюртмачи ва пудратчидан си-
фатни талаб қилса, биласизларми, аҳвол қандай 
ўзгаради? Бунинг учун сизларда етарли ваколат 
ҳам, шижоат ҳам бор.

Коррупцияга қарши курашиш борасида ало-
ҳида қонунлар қабул қилиниб, ҳуқуқий асослар 
яратилди.

Энди амалий ишларни кучайтириш керак. 
Сунъий монополияга, ёпиқ схемаларга, умуман 
коррупцияга имкон яратадиган барча бўшлиқлар-
га барҳам берилади.

Тўртинчи йўналиш экология, айниқса, сув 
масалалари глобал муаммога айланиб бораётгани 
билан боғлиқ.

Биз нафақат бугунги, балки келажак авлод-
ларни ҳам ўйлашимиз шарт. Шу боис, Конститу-
циямизда табиий ресурслар, жумладан, сув ҳав-
залари ва ер ости захираларини муҳофаза қилиш 
бўйича талабларни кучайтиришимиз зарур.

Биласиз, мамлакатимиз сўнгги 3 йилда қур-
ғоқчиликни бошдан кечирди. Бунинг таъсири, 
айниқса, Амударёнинг қуйи ҳавзасидаги ҳудуд-
ларимизда яққол сезилди.

Шу ўринда Амударё ўзанида янги канал қу-
рилиши бўйича қўшни Афғонистоннинг муваққат 
ҳукумати ҳамда жаҳон ҳамжамияти билан бирга 
халқаро меъёрлар асосида ва минтақанинг барча 
давлатлари манфаатларини инобатга олиш юза-
сидан амалий мулоқотлар олиб бориш лозим, деб 
ҳисоблаймиз. Бундай ёндашув қўшниларимиз то-
монидан ҳам қўллаб-қувватланишига ишонамиз.

Умуман, сўнгги 15 йилда ёғингарчилик 25 
фоизга қисқарди. Ёзда ўта иссиқ кунлар даво-
мийлиги ортгани олдимизда ҳали катта синовлар 
борлигидан далолат беради. Лекин ҳозирги вақт-
да экин майдонларига сув етказиб беришда се-
зиларли йўқотишлар бор. Шу боис, сув хўжалиги 
тизими ислоҳ қилинади.

Сувнинг ҳисобини очиқ-ошкора юритиш тизи-
ми жорий этилади ва келгуси уч йилда 13 мингга 
яқин сув хўжалиги объекти рақамлаштирилади. 
Шу билан бирга, 16 та йирик насос станцияси 
давлат-хусусий шериклик асосида модернизация 
қилинади ва муқобил энергияга ўтказилади.

Буларга қўшимча равишда сув солиғи бўйича 
тушумларнинг бир қисми туманларда суғориш 
хизматларини ривожлантириш, ариқ, зовур ва 
каналларни бетонлашга йўналтирилади.

Ҳозирги вақтда бутун дунёда бўлгани каби 
Ўзбекистонда ҳам жиддий экологик муаммолар 
пайдо бўлмоқда. Аксарият ҳудудларимизда туп-
роқ таркиби бузилиб, унумдор ерлар қисқариб 
бораётгани, чўлланиш, сув етишмаслиги, қурғоқ-
чилик, аҳолини тоза ичимлик суви билан таъмин-
лаш шулар жумласидандир.

Табиатимизни асраб-авайлаш, сув, ҳаво ва 
атроф-муҳитни тоза тутиш келгуси йилда ҳар 
бир маҳалла аҳолисининг маданияти ва амалий 
ҳаракатига айланиши керак. Бу борада мавжуд 
вазиятни ижобий томонга ўзгартириш учун эко-
логия ва атроф-муҳитни асраш бўйича саъй-ҳа-
ракатларимизни, хусусан, “Яшил макон” умум-
миллий лойиҳаси доирасидаги ишларимизни 
кучайтирамиз.

Ҳурматли халқ вакиллари!
Биз қишлоқ хўжалигида ислоҳотларни қатъий 

давом эттирамиз.
Ер муносабатлари бўйича катта ишларни 

бошлаб, шу йилнинг ўзида 100 минг гектар экин 
ерини аҳолига деҳқончилик қилиш учун бўлиб 
бердик. Бунинг ҳисобидан 1,5 миллион тонна 
қўшимча озиқ-овқат етиштирилди.

Энг асосийси, қишлоқларда 400 мингта янги 
деҳқон хўжалиги ташкил қилинди, 1 миллион 200 
мингдан зиёд одамларимиз банд бўлиб, даромад 
оляпти.

Агар шу ислоҳотни қилмаганимизда, бозор ва 
дўконларимиз ҳозиргидек тўкин бўлармиди, экс-
порт шу даражага етармиди, жон бошига даромад 
ўсармиди?

Шу боис, 2023 йилда ҳам сув таъминоти яхши 
бўлган 100 минг гектар қўшимча экин майдон-
ларини аҳолига ажратамиз. Бунинг ҳисобидан 
қарийб 350 мингта янги деҳқон хўжалиги ташкил 
этилади.

Агар жами 750 мингта янги деҳқон хўжали-
гини тадбиркорга, ер эгасига айлантира олсак, 

қишлоқда жуда кўп ижтимоий муаммолар, аввало, 
ишсизлик ва камбағаллик масаласи ечилади. Мен 
бунга ишонаман.

Вилоят ва туман ҳокимлари бу ишни самарали 
ташкил этишга масъул ва жавобгар бўлиб, халқ 
олдида доимий ҳисобот бериб боришлари керак. 
Бунинг учун кооперацияни фаол қўллаб-қувват-
лаймиз, кичик ва ўрта қувватли сақлаш корхона-
лари, саралаш ва қайта ишлаш инфратузилмаси-
ни ривожлантирамиз.

Умуман, аграр соҳада юқори қўшилган қиймат 
занжирини яратиш лойиҳаларига 2023 йилда 1 
миллиард доллар ажратилади.

Бешинчи йўналиш. Эркин бозор механизм-
ларини жорий қилиш, соғлом рақобат ва хусусий 
мулк дахлсизлигини таъминлаш, тадбиркорликни 
қўллаб-қувватлаш Конституцияда алоҳида ўрин 
эгаллаши керак.

Бугунги кунда дунёда содир бўлаётган кескин 
жараёнлардан барчангиз хабардорсиз. Жаҳонда 
мураккаб геосиёсий вазият, энергия ресурсла-
ри танқислиги кучайиб бормоқда, озиқ-овқатга 
эҳтиёж ортиб, молиявий ресурслар қимматлаш-
моқда.

Бундай вазиятда, қанчалик оғир бўлмасин, 
иқтисодий ислоҳотларни қатъий давом эттирамиз, 
ички имкониятларни тўлиқ сафарбар қилиб, хусу-
сий секторни янада қўллаб-қувватлаймиз. Бунинг 
учун, энг аввало, тадбиркорлик муҳитини тобора 
яхшилаш бўйича ислоҳотларни жадаллаштирамиз.

Биринчи навбатда, ҳудудлар ўртасидаги иқти-
содий тенгсизликни қисқартириш, барча туман ва 
шаҳарларни бир маромда ривожлантириш бўйича 
янгича ёндашувлар жорий этилади.

Биз чуқур таҳлил қилдик. Келгуси йилдан 
бошлаб туман ва шаҳарлар мавжуд шароити, 
салоҳияти ва имкониятларидан келиб чиқиб, 5 та 
тоифага ажратилади. Жумладан, тадбиркорлик 
учун ҳар томонлама ривожланган 26 та туман – 
1-тоифага; инфратузилмаси яхши бўлган 46 та 
туман – 2-тоифага; шароити нисбатан қониқарли 
бўлган 76 та туман – 3-тоифага; жозибадорлиги 
етарли бўлмаган 40 та туман – 4-тоифага; ша-
роити оғир бўлган 20 та туман – 5-тоифага тўғри 
келади.

Энди тоифага қараб, туманларнинг иқтисодий 
ривожланишини белгилаймиз. Тадбиркорлар учун 
субсидия, кредитлар ва компенсациялар тоифа-
лардан келиб чиқиб ажратилади. Улар учун солиқ 
ставкалари ҳар хил бўлади.

Мисол учун, бешинчи тоифага кирувчи, шарои-
ти энг оғир бўлган 20 та туман учун айланмадан 
олинадиган солиқ, фойда солиғи, ижтимоий солиқ 
ставкаларини 1 фоиз миқдорида белгилаймиз. Маз-
кур туманлардаги тадбиркорлар ер ва мол-мулк 
солиқлари бўйича ҳисобланган сумманинг атиги 
1 фоизини тўлайди. Якка тадбиркорлар қатъий 
ставкадаги солиқларни тўлашдан озод этилади.

Худди шундай, бошқа тоифадаги туманларда 
кредитларга пасайтирилган фоиз ставкаларини 
қўллаш, инфратузилма харажатларини давлат 
томонидан қоплаб бериш каби бир қатор енгил-
ликлар берилади.

Бюджет харажатлари, аҳоли ва тадбиркорлар 
олдидаги мажбуриятларимизни қисқартирмаган 
ҳолда, бизнесга солиқ юкини камайтириш бўйича 
ишларни давом эттирамиз. Жумладан, 1 январ-
дан бошлаб қўшилган қиймат солиғи ставкасини 
15 фоиздан 12 фоизга пасайтириш ҳисобидан 
тадбиркорлар ихтиёрида йилига камида 14 трил-
лион сўм маблағ қолади. Лекин бизнес муҳитини 
яхшилаш учун фақат солиқни камайтиришнинг 
ўзи етарли эмас.

Ўтказилган сўровларда 70 фоиз тадбиркорлар 
солиқ, божхона, ҳокимият, электр, кадастр, ёнғин 
хавфсизлиги, санитар назорат каби идоралар 
томонидан маъмурий босимлар борлигини бил-
дирган. Шу боис, 2023 йилда назорат қилувчи ва 
рухсат берувчи идоралар фаолияти яна бир марта 
танқидий кўриб чиқилади.

Биринчи навбатда, илғор тажрибалар асосида 
солиқ ва божхона маъмурчилиги жиддий ислоҳ 
қилинади. Бунда ҳамма давлат идораларида тад-
биркорларга сервис хизмати кўрсатишни баҳолаш 
тизими жорий қилинади. Келгуси йил шу масала 
билан қаттиқ шуғулланамиз.

Таъкидлаб айтмоқчиман: биз тадбиркорлик 
соҳасида жавобгарликни енгиллаштириш бўйича 
бошлаган ислоҳотларимизни жадал давом этти-
рамиз.

Ҳурматли дўстлар!
Халқимиз ҳам, тадбиркор ва инвесторлар ҳам 

биздан долзарб масала бўлган энергетика соҳа-
сида аниқ ечимлар кутаётгани сир эмас.

Очиқ айтиш керак, энергетика соҳасидаги 
муаммолар бугун пайдо бўлиб қолгани йўқ.

Кўп йиллар давомида янги газ конларига ин-
вестиция киритилмагани, электр ва газ тармоқла-
ри модернизация қилинмагани ҳам айни ҳақиқат. 
Оқибатда тизимда аниқ ҳисоб-китоб йўқлиги, кат-
та йўқотишлар оддий ҳолга айланиб қолган эди.

Шу билан бирга, сўнгги олти йилда аҳолимиз 
13 фоизга, саноат корхоналари эса 2 баробар ор-
тиб, 45 мингдан 100 мингтага кўпайди. Натижада 
электр энергиясига талаб камида 35 фоиз ошди 
ва йилдан-йилга кўпайиб бормоқда.

Иқтисодиётимиз барқарор ривожланиши учун 
энергетика соҳасига 25-30 миллиард доллар ин-
вестиция керак. Бунга фақатгина хусусий инвес-
тицияларни жалб қилиш орқали эришиш мумкин.

Шу боис, сўнгги уч йилда соҳага 8 миллиард 
долларлик тўғридан-тўғри инвестициялар жалб қи-
линди. Жумладан, ўтган ҳафтада Бухоро, Наманган 
ва Хоразмда қуввати 500 мегаваттли яна 3 та қуёш 
станциясини қуриш бўйича танлов якунланди. 
Депутат ва сенаторлар томонидан қабул қилинган 
янги қонунлар бунинг учун ҳуқуқий асос бўлди.

Йил бошидан қуввати 1,5 минг мегаваттли 7 та 
электр станциясини ишга туширдик.

Келгуси йилда яна 4,5 минг мегаваттли 11 та 
йирик лойиҳани якунига етказамиз. Жумладан, 
Бухоро, Жиззах, Қашқадарё, Навоий, Самарқанд, 
Фарғона ва Тошкент вилоятларида барпо этилади-
ган қуёш ва шамол электр станциялари ҳисобидан 
қўшимча 14 миллиард киловатт электр ишлаб чи-
қарилади. Бу орқали хонадонларга бериладиган 
электр энергияси 50 фоизга кўпаяди.

Очиқ айтиш керак, кўп иқтисодчилар энер-

гетика соҳасида эркин бозорга ўтишни таклиф 
қилмоқда.

Бу – тўғри йўл. Мен ҳам буни хоҳлайман. Ле-
кин халқимизнинг жон бошига даромади, ижти-
моий ҳимоясини ўйлаб, бу соҳадаги ислоҳотларни 
шошмасдан, босқичма-босқич қилишимиз керак.

Энг муҳим масала – энергия ресурсларидан 
самарали фойдаланиш.

Афсуски, иқтисодиётимизда энергия сарфи 
бошқа давлатлардан 2 баробар юқори. Шунинг 
учун энергия самарадорлигини ошириш Миллий 
дастурини қабул қиламиз. Депутат ва сенаторла-
римиз бу ишга бош-қош бўлса, албатта ижобий 
натижа бўлади.

Уй, ишхона, боғча, мактаб ва кўчаларда 
одамларимизга энергиянинг қадрига етиш, уни 
тежашни ўргатиш керак. Қонунларимизда ҳам бу 
масалаларни мустаҳкамлаш зарур.

Шу билан бирга, кичик ҳажмдаги қайта тикла-
нувчи энергия манбаларидан фойдаланиш кескин 
оширилади. Мисол учун, Тошкент вилоятида 
Олмалиқ, Бекобод комбинатлари ва бошқа йирик 
корхоналар ўз эҳтиёжлари учун 1 минг мегаватт-
ли қуёш электр станцияларини ўрнатса, йилига 
2,5 миллиард киловатт соат электр ишлаб чиқа-
рилади. Бу орқали Тошкент вилоятининг қарийб 
30 фоиз электр истеъмоли таъминланади ва 500 
миллион куб метр газ тежалади.

Худди шундай асосда бошқа вилоятлар ҳам 
ҳисоб-китобларини қилиб, келгуси йил учун аниқ 
режаларини белгилаб олиши керак.

Республиканинг ҳар бир туман ва шаҳар ҳоки-
ми ҳам ўз ҳудудидаги хонадон ва корхоналарда 
жами 5-10 мегаваттли қайта тикланувчи энергия 
лойиҳаларини амалга ошириши шарт.

Агар ана шу масалага жиддий киришсак, бу 
ишлар албатта натижасини беради.

Умуман, келгуси уч йилда барча давлат 
ташкилотларида қуёш панеллари ва иссиқ сув 
коллекторлари ўрнатилади. Ушбу мақсадларда 
2 миллиард доллар миқдорида инвестиция жалб 
қилинади. Бунинг ҳисобидан уларнинг 60 фоиз 
электр ва газ истеъмоли “яшил энергия”га ўтка-
зилади.

Аҳоли хонадонларида эса, қуёш панели ўр-
натишга ажратиладиган субсидиялар ҳажми 2 
баробар кўпайтирилади.

Умуман, “яшил энергия”га тезроқ ўтмасак, бу 
борада қонунларимизда ҳам аниқ механизмларни 
белгиламасак, аҳолимиз ва тадбиркорларимизни 
рози қила олмаймиз.

Газ захираларини кўпайтириш мақсадида 
геология-қидирув ишлари бўйича ўн йиллик дас-
тур қабул қиламиз. Бунда янги технологияларни 
жорий этиб, илк бор чуқур қатламларда газ қа-
зиб чиқариш ишларини бошлаймиз. Жумладан, 
Устюртнинг юқори истиқболга эга чуқур қат-
ламларида қидирув ишларига нуфузли хорижий 
инвесторлар жалб қилинади.

Газ қазиб чиқаришга олдин берилган барча 
лицензиялар қайта кўриб чиқилади, самарасиз 
ишлаётган корхоналар бўйича тегишли чоралар 
кўрилади.

Олтинчи йўналиш. Иқтисодиётга маҳаллий 
ва хорижий хусусий инвестицияларни кўпайти-
риш учун шароитларни янада яхшилаймиз.

Биз сўнгги олти йилда инвестициялар ҳажмини 
ялпи ички маҳсулотнинг 30 фоизидан оширишга 
эришдик.

Келгуси йили қарийб 30 миллиард доллар 
сармоя жалб қилинади, шундан 25 миллиард дол-
лар хусусий инвестициялар бўлади. Жумладан, 
умумий қиймати 8 миллиард долларлик 300 дан 
зиёд лойиҳани ишга туширамиз ва яна 40 та янги 
йирик лойиҳа бошланади.

Мисол учун, “Ёшлик” мис конини ўзлашти-
ришнинг биринчи босқичи якунига етказилиб, 60 
миллион тонна рудани қайта ишлаш қувватига 
эга 3-мисни бойитиш фабрикаси ишга тушади. Бу 
орқали Олмалиқ комбинатининг рудани қайта иш-
лаш қуввати ҳозирги 40 миллиондан 100 миллион 
тоннага етади.

Шу билан бирга, Олмалиқда мисни бойитиш 
фабрикаси ва Мис эритиш заводи лойиҳалари 
бошланади.

Навоийдаги Пистали конида 4 миллион тонна 
олтин рудасини қайта ишлаш мажмуасининг қу-
рилиши якунланади.

Металлургия соҳасида амалга оширилаётган 
катта дастурларимиз беш йилдан кейин мисни – 3 
баробар, олтинни эса йилига 150 тоннагача оши-
риш имконини беради.

Кимё, автомобилсозлик ва қишлоқ хўжалиги 
машинасозлигида ҳам катта-катта лойиҳалар 
ишга туширилади.

Шу билан бирга, фаол инвестицияларни жалб 
қилишда хусусийлаштириш ва давлат-хусусий 
шериклик имкониятларидан тўлиқ ва самарали 
фойдаланиш зарур.

Келгуси йили катта хусусийлаштиришни бош-
лаймиз, 1 мингга яқин корхона савдога чиқари-
лади.

Бугун кўнглимдаги бир ниятимни сизларга 
очиқ айтмоқчиман. Менинг катта ниятим – юрт-
дошларимиз орасида юз минглаб мулкдорлар, 
акциядорлар пайдо бўлсин. Одамларимиз ўз 
омонатларини инвестиция қилиб, юқори даромад-
ларга эга бўлсин.

Шунинг учун топшириқ бердим: келгуси йилда 
энг йирик 10 та компания ва тижорат банклари-
мизнинг акциялари ўз аҳолимиз учун очиқ ва 
шаффоф савдога чиқарилади.

Бу чинакам халқчил IPO бўлишига ишонаман.
Шу борада илгари ҳам айтган гапимни такрор-

лашни ўринли, деб биламан: халқ бой бўлса, 
давлат ҳам бой ва қудратли бўлади.

Навбатдаги масала – 2023 йилда тайёр маҳсу-
лотлар экспортини қўшимча 4 миллиард долларга 
ошириш асосий мақсадимиз бўлади.

Бу йил бошланган “Янги Ўзбекистон – ра-
қобатбардош маҳсулотлар юрти” дастури ўз 
самарасини бермоқда. Бир йилнинг ўзида 2 минг-
га яқин тадбиркорлар илк бор ташқи бозорларга 
чиқди.

Келгуси йилда ҳам экспорт қилувчиларга 
транспорт ва бошқа харажатларини компенсация 
қилиш давом эттирилади.

Европа бозорларига текстиль, электр техни-

каси, чарм-пойабзал ва бошқа тайёр маҳсулотлар 
экспортини камида 2 баробар оширамиз. Маҳсу-
лотлар экспорти бўйича ҳозирги 9 та босқичдан 
иборат божхона расмийлаштируви 3 баробар 
қисқаради.

Жаҳон савдо ташкилотига аъзо бўлиш бўйича 
асосий музокараларни якунлаб, ички қонунчилик-
ни мослаштириш, янги стандартларни жорий этиш 
ишларини жадаллаштирамиз.

Умуман, 2023 йилда экспорт ҳажми тарихимиз-
да илк бор 23 миллиард доллардан ортади.

Ҳурматли депутат ва сенаторлар!
Дунёдаги ҳозирги мураккаб шароитда очиқ ва 

прагматик, ўзаро ишонч ва ҳурматга асосланган 
ташқи сиёсатни изчил давом эттирамиз.

Бундан кейин ҳам асосий эътиборимизни 
Марказий Осиёдаги барча қўшни мамлакатлар ва 
дунёдаги стратегик шерикларимиз бўлган дав-
латлар, халқаро ташкилотлар билан кўп қиррали 
ва ўзаро манфаатли ҳамкорликни кучайтиришга 
қаратамиз.

Миллий хавфсизликни таъминлаш, Қуролли 
Кучларимиз жанговар салоҳиятини ошириш бора-
сидаги ишларимизни янги босқичга олиб чиқамиз.

Шу ўринда депутат ва сенаторларимиз, маҳал-
ла, нуроний, хотин-қизлар ва ёшлар фаолларига, 
бутун халқимизга қарата айтмоқчиман: энг беба-
ҳо олий неъмат – тинчлигимиз ва осойишталиги-
мизнинг қадрига етайлик, оилаларимиз, фарзанд-
ларимиз, келгуси авлодларимизнинг бахту камоли 
учун бу улуғ бойликни асраб-авайлайлик!

Шу мақсадда биз ёшларимизни ҳарбий-ватан-
парварлик руҳида тарбиялаш, уларнинг она юртга 
меҳри ва садоқатини оширишга янада кўпроқ 
аҳамият беришимиз керак.

Ёш авлодимизни ана шундай баркамол, эл-юрт 
учун фидойи инсонлар қилиб тарбиялашда биз 
муҳтарам нуронийларимизга таянамиз.

Ҳаётимизнинг файзу фариштаси бўлган дуогўй 
отахон ва онахонларимизнинг сиҳатгоҳларда са-
ломатлигини тиклаш, уларга маҳалла ва жамоат 
масканларида қўшимча шароитлар яратишни 
давом эттирамиз.

Миллати, тили ва динидан қатъи назар, Ўзбе-
кистонни ўзининг Ватани деб биладиган, унинг 
равнақи учун ҳисса қўшиб келаётган ҳар бир 
фуқаро бундан буён ҳам давлатимиз ва жамияти-
мизнинг эътибори ва ардоғида бўлади.

Миллатлараро дўстлик, диний конфессиялар 
ўртасидаги ҳамжиҳатлик, ижтимоий бағрикенглик 
муҳитини янада мустаҳкамлаш учун бор куч ва 
имкониятларимизни сафарбар этамиз.

Бутун дунёда кучайиб бораётган радикализм, 
экстремизм, терроризм, одам савдоси, гиёҳванд-
лик каби хатарлар, афсуски, бизни ҳам четлаб 
ўтмаяпти. Лекин такрор айтаман, мусулмон умма-
тига сабоқ берган Имом Бухорий, Имом Термизий, 
Имом Мотуридий каби буюк уламолар етишиб 
чиққан бизнинг диёримизда бу борада адашган-
лар, радикализм ва экстремизм ғояларига берил-
ганлар бўлиши мумкинми?

Биз жамиятимизда ҳар қандай радикал-
лашувга, ёшларимиз онгини бузғунчи ёт 
ғоялар билан заҳарлашга, диндан сиёсий 
мақсадларда фойдаланишга, маърифат ўр-
нини жаҳолат эгаллашига йўл қўймаймиз. 
Бунинг учун нафақат масъул ташкилотлар, балки 
барчамиз биргаликда муқаддас динимизнинг ин-
сонпарварлик моҳиятини очиб бериш, фарзандла-
римизни миллий ва умумбашарий қадриятлар ру-
ҳида тарбиялаш бўйича оила, маҳалла ва таълим 
масканларида иш олиб боришимиз зарур.

Бу муҳим масалада алоҳида Миллий дастур 
қабул қиламиз.

Жамиятимизнинг маънавий асосларини мус-
таҳкамлаш, маданият соҳасини ривожлантириш, 
илмий-ижодий ташкилотлар, муҳтарам зиёлилари-
миз фаолиятини қўллаб-қувватлаш ҳам биз учун 
устувор йўналишлардан бири бўлади.

Биз қадимий ва бой тарихимизни, айниқса, 
ғоят оғир шароитда илм-маърифат, инсон эркин-
лиги, халқ озодлиги, Ватанга, миллий қадрият-
ларга меҳр ва садоқат ғояларини дадил кўтариб 
чиққан жадид боболаримиз фаолиятини янада 
чуқур ўрганишимиз лозим. Уларнинг улуғ мақ-
садлар йўлидаги мардона кураши ва фидойилиги 
Янги Ўзбекистонни қуришда барчамиз, аввало, 
ёшларимиз учун чинакам ибрат мактаби бўлиб 
хизмат қилиши зарур.

Франциядаги машҳур Лувр музейида шу кун-
ларда давом этаётган миллий кўргазма халқимиз-
нинг ноёб тарихий мероси, бетакрор маданияти 
ва анъаналарига хорижда қизиқиш қанчалик 
юқори эканини кўрсатмоқда. Бундай тарихий ва 
маданий бойликларимизни ёшларимизга ва хо-
рижий туристларга янада кенгроқ таништириш, 
музейларни замон талабларига мослаштириш 
бўйича алоҳида дастур амалга оширилади.

Қадрли юртдошлар!
Мана, сизлар билан биргаликда 2023 йил учун 

улкан мақсад ва вазифаларни белгилаб олдик. 
Албатта, дунёдаги ҳозирги мураккаб шароитда 
бу вазифаларни амалга ошириш осон бўлмайди. 
Лекин биз ўтган даврда катта билим ва тажриба 
тўпладик. Энг муҳими, ўз куч ва имкониятлари-
мизга бўлган ишончимиз тобора ортиб бормоқда.

Шу боис, қанчалик қийин бўлмасин, 
танлаган йўлимиздан ҳеч қачон ортга қайт-
маймиз. Кўзлаган марраларимизга албатта 
етамиз. Бу йўлда нияти улуғ, қалби пок, меҳ-
наткаш халқимизга таянамиз.

Бир тану бир жон бўлиб ҳаракат қилсак, 
мен ишонаман, эл-юртимиз интилаётган 
Янги Ўзбекистонни албатта барчамиз бирга-
ликда бунёд этамиз.

Фурсатдан фойдаланиб, ислоҳотларимизни ҳар 
томонлама қўллаб-қувватлаб келаётган, барча 
синовларни мардона енгиб, ўзининг фидокорона 
меҳнати билан жонажон Ватанимиз равнақига 
беқиёс ҳисса қўшаётган мард ва олижаноб, бағ-
рикенг халқимизга яна бир бор таъзим қиламан.

Барчангизни, бутун халқимизни кириб келаёт-
ган Янги йил байрами билан чин қалбимдан сами-
мий табриклаб, сиҳат-саломатлик, файзу барака, 
оилавий бахт тилайман.

Юртимиз тинч, халқимиз омон бўлсин!
Яратганнинг ўзи барчамизни, Ўзбекистонимиз-

ни паноҳида асрасин!
 Давоми, бошланиши 1- ва 2-бетларда. 

ЎЗБЕКИСТОН РЕСПУБЛИКАСИ ПРЕЗИДЕНТИ 
ШАВКАТ МИРЗИЁЕВНИНГ ОЛИЙ МАЖЛИС ВА 
ЎЗБЕКИСТОН ХАЛҚИГА МУРОЖААТНОМАСИ



4 O‘zbekiston ovozi#51(32745) / 2022-yil 21-dekabr/chorshanba

t.me/uzbekiston_ovozi_gazetasi facebook.com/uzbekistonovozi instagram.com/uzbekiston_ovozi info@uzbovozi.uz www.uzbovozi.uz

MUNOSABAT

— Умуман олганда, бирор-бир соҳа 
йўқки, давлатимиз раҳбари Мурожаат-
номада четлаб ўтган бўлса. Хусусан, 
мамлакатимиз ривожи учун ҳар бир 
йўналиш муҳимлиги ва улар орасида 
сифатли таълим энг устувор масала 
экани кўрсатиб берилди. Ялпи ички 
маҳсулот ҳажмини ошириш, қишлоқ хў-
жалиги соҳасини ривожлантириш, янги 
бозорларга очилиш билан боғлиқ жуда 
муҳим масалаларга тўхталиб ўтилди. 

Жумладан, яқинда Франция дав-
латига қилинган расмий ташриф ҳам 
тилга олинди. У ерда қишлоқ хўжали-
ги масҳулотлари савдоси бўйича янги 
йўналишлар очиш муҳокама қилинган 
эди. Президент шулар ҳақидла тўхта-
лар экан, қишлоқ хўжалигида исло-
ҳотлар қатъий давом эттирилишини 
таъкидлади.

Бу соҳада кўплаб юртдошларимиз 
банд бўлгани инобатга олинса, келгуси 
ўсишлар улар сонини янада оширади. 
Шу боис, 2023 йилда ҳам сув таъмино-
ти яхши 100 минг гектар қўшимча экин 
майдонлари аҳолига ажратилиши, коо-
перация фаол қўллаб-қувватланиб, ки-
чик ва ўрта қувватли сақлаш, саралаш 
ва қайта ишлаш инфратузилмаси ри-
вожлантирилиши қайд этилди. Умуман, 

аграр соҳада юқори қўшилган қиймат 
занжирини яратиш лойиҳаларига 2023 
йилда 1 миллиард доллар ажратилади.

Президент, ижтимоий давлат бу, 
энг аввало, инсон салоҳиятини рўёб-
га чиқариш учун тенг имкониятлар, 
одамлар муносиб ҳаёт кечиришига 
зарур шароитлар яратиш, камбағал-
ликни қисқартириш билан намоён 
бўлишини таъкидлади. Бунинг учун 
энг катта инвестиция бўлган таълимни 
қўллаб-қувватлаш нақадар муҳим эка-
нини қайд этди. Табиийки, бунинг учун 
маблағ талаб этилади. Маблағ эса тад-
биркорлик ҳамда ташқи савдо билан 
бир қаторда туризм имкониятларидан 
ҳам кенг фойдаланишни талаб этади. 
Масалан, юртимизда етиштирилаётган 
қишлоқ хўжалиги маҳсулотларини қай-
та ишлаш, жаҳон бозорларига етказиш 
учун яхши инвестор керак. Уларни 
жалб қилиш учун қулай инвестицион 
муҳит, туризм салоҳиятини ошириш 
масалаларидаги фаолиятимизни жа-
даллаштириш лозим. 

Турзим соҳаси мамлакат иқтисодиё-
тида алоҳида ўрин тутади ва долзарб 
масалаларнинг ечимига ҳисса қўшади, 
деб ўйлайман. Ваҳоланки, юртимиз 
моддий ва номоддий маданий меросга 
бой бўлиб, уларга халқаро нуқтаи на-
зардан инвестицияларни жалб қилиш 
имконияти мавжуд. Айнан шунинг учун 
ҳам инвесторларнинг қизиқишини яна-
да ошириш мумкин. 

Мурожаатномада эътиборимни 
тортган жиҳатлардан яна бири шуки, 
биз халқаро бозорга чиқиш йўлларини 
янада кенгайтиришимиз керак. Бунинг 
учун қўйилган турли бюрократик тў-
сиқлар бирин-кетин йўқолиб бормоқ-
да. Фермер ва деҳқон ҳўжаликлари 
етиштирган маҳсулотларини даладан 
тўғридан-тўғри экспорт қилиши мум-
кинлиги уларнинг даромади ошишига, 
шунга мос равишда яшаш тарзи ўзга-
ришига ҳам хизмат қилади. 

Менинг фикримча, бу Ўзбекистон-
нинг Европа бозорларига очилишига 
ва иқтисодиётимизнинг мустаҳкамла-
нишига ҳисса қўшади. Халқаро савдо 
ҳамда бошқа йирик ташкилотлар билан 
алоқалар ўрнатилиши эса иқтисодиё-
тимизга улкан қўшимча куч беришига 
ишонаман.

— Давлатимиз раҳбарининг Мурожаатномасини 
ҳаяжон билан тингладик. Келгуси йилнинг “Инсонга 
эътибор ва сифатли таълим йили”, деб номланиши 
ва белгилинган чора-тадбирлар ҳар биримиздаги 
дахлдорлик ва масъулиятни бир неча баробар оши-
ради. Хусусан, туризм вакиллари сифатида халқаро 
туризм маркази вазифасини ўтайдиган Самарқанд 
вилоятига қилинган эътибордан жуда ҳам хурсанд 
бўлдик. Зеро, ички туризм ҳамда зиёрат турзимини 
ривожлантириш давлатимиз сиёсатининг устувор 
йўналишларидан бири бўлиб, ушбу тизимда ишловчи 
ҳар бир шахсга алоҳида масъулият юклайди. 

Президент илгари сурган муҳим ташаббуслардан 
бири бу бевосита турзимни ривожланитириш орқали 
давлатимиз иқтисодиётини ривожлантиришга ҳисса 
қўшишдан иборат бўлди. Масалан, ҳозирга келиб 
Марказий Осиёда аҳолиси миллиондан ортиқ ша-
ҳарлар 7 тага етди. Минтақамизда пойтахтлар билан 
бир қаторда, бошқа йирик шаҳарлар ҳам “ўсиш нуқ-
талари”га айланмоқда. Булар орасида Самарқанд ва 
Наманган шаҳарлари ҳам бор. Уларнинг ҳар бирида 
аҳоли сони бир миллионга етмоқда.  

Самарқанд шаҳри дунё танийдиган мегаполисга, 
халқаро туризм ва бизнес марказига айланди. На-
манган ҳам саноат, тадбиркорлик, таълим, маданият 

соҳаларида минтақавий марказ сифатида ўз ўрнини 
топмоқда. Шу боис, Самарқанд ва Наманган шаҳарла-
рини алоҳида маъмурий-ҳудудий бирликлар сифатида 
республика бўйсунувига ўтказиш таклиф қилинди.

Умуман олганда, бу ҳар бир ҳудуднинг мустақил 
равишда ривожланиши иқтисодий барқарорлигини 
таъминлашга хизмат қилади. Ҳар икки шаҳарда ҳам 
туризмни ривожлантириш, сайёҳларни жалб қилиш 
имконияти етарли экани инобатга олинса, ҳамкорлик-
да кўп ишлар қилишимиз керак. 

Албатта, бунинг учун яхши мутахассисларга эҳтиёж 
туғилади. Давлат раҳбари таълим соҳасини ривож-
лантирмай туриб, олдимизга қўйилган мақсадларга 
эришиб бўлмаслигини таъкидлади. Бу бевосита туризм 
соҳасидаги кадрларга ҳам эҳтиёжни юзага келтиради. 
Агар биз келгусида туристик тармоқларни ривожлан-
тирувчи мутахассисларга сифатли ва замонавий стан-
дартларга мос билим берсак, улар юртимиз тарихида 
содир бўлган воқеалар, маданий мерос объектлари 
ҳақидаги фактларни сайёҳларга саводли қилиб етка-
зиб беради.

Бу борада айрим ишларга тўхталиб ўтишни ис-
тардим. Масалан, жорий йилдан бошлаб вазирлик 
тизимидаги Андижон туризм ва сервис коллежи 
ҳамда Марғилон ва Хива туризм ва маданий ме-
рос техникумларида Германия халқаро ҳамкорлик 
ҳамжамияти (ГИЗ) ташкилоти билан биргаликда 
ўрта бўғин кадрларини тайёрлаш бошланди. Унинг 
доирасида ГИЗ ташкилоти томонидан мазкур 3 та 
таълим муассасасига мутахассислик бўйича 55 
минг евро қийматидаги 67 турдаги 1761 дона китоб 
тақдим этилди. Ҳозирда ГИЗ билан бирга мазкур 
таълим муассасаларида 600 минг евро миқдоридаги 
замонавий ўқув лабораториялар ташкил қилиш ва 
жиҳозлаш бўйича ишлар амалга оширилмоқда.

Бундан ташқари, халқаро стандартларга жавоб 
берадиган самарали таълим тизимини йўлга қўйиш 
мақсадида Бухоро туризм ва маданий мерос технику-
мини битирган 10 нафар битирувчисини Франциянинг 
нуфузли Руан Нормандия университетида 2+1 таълим 
дастури асосида 1 йиллик бакалавриат йўналишида 
хорижда таҳсил олиш амалиёти йўлга қўйилди.

Шунингдек, халқаро туристик ташкилотлар билан 
муносабатларни янада мустаҳкамлаш бўйича ҳам 
янги режалар мавжуд. Яхши кадр ҳар бир хорижлик-
ка қаерда тургани ҳақида тўлиқ ва тўғри маълумот 
етказиб бериши керак. Натижада мамлакатимизнинг 
ўзига хослиги ҳақидаги тарғибот-ташвиқот ишлари 
сифат жиҳатдан ўсади, юртимиз номини янада тани-
тиш,  сайёҳлар оқимини ошириш имкони юзага келади.

ÒÓÐÈÇÌ Ó×ÓÍ ßÕØÈ 
ÊÀÄÐËÀÐ ÊÅÐÀÊ

ÄÀËÀÄÀÍ — ÝÊÑÏÎÐÒÃÀ

Нусратилла ЗИКРИЛЛАЕВ,
Туризм ва маданий мерос 
вазири ўринбосари:

ТИЗИМИ ДЕҲҚОНЛАР ДАРОМАДИНИ ОШИРАДИ

Аброрхўжа МУНАВАРОВ,
Туризм ва маданий мерос 
вазирлиги бошқарма 
бошлиғи:

ÊÈ×ÊÈÍÒÎÉËÀÐÃÀ 
ЂÀÌÕ¡ÐËÈÊ

— Мурожаатномада 
давлатимиз раҳбари аҳо-
лини қўллаб-қувватлаш-
нинг кўплаб йўналишлари 
қаторида ижтимоий тенг-
лик, хусусан, Қорақалпо-
ғистон ва Хоразмда йўлга 
қўйилган бошланғич синф 
ўқувчилари учун бепул 
овқатланиш амалиёти 
келаси ўқув йилидан ви-
лоятлар ва Тошкент шаҳ-
ри мактабларида ҳам 
жорий этилишини таъ-
кидлади.

Партиямизнинг асосий 
йўналиши, ғояси ҳам жа-
миятда тенгликни таъмин-
лашга қаратилган. Аф-
суски, ҳаётда ҳамма тенг 
эмас. Тўғри, бозор иқти-
содиётида яшаяпмиз ва 
унда кимдир бой бўлади, 

кимдир ижтимоий ҳимояга муҳтож қатлам сирасига киради. 
Лекин мактабда ўқиганда болада бу масала сезилиши керак 
эмас. Шу жиҳатдан ушбу хайрли ишни давом эттириш соғлом 
ва баркамол авлодни тарбиялаш, айниқса, эҳтиёжманд оилалар 
фарзандларини қўллаб-қувватлашнинг яна бир ҳаётий кўрини-
ши бўлади. 

Шу боис бошланғич синф ўқувчилари учун бепул нонуш-
та ёки тушлик амалиётининг бошқа ҳудудларда ҳам жорий 
этилиши, айниқса, вилоятимиз аҳли, партиямиз электорати 
учун яхши янгилик бўлди. Маълумки, бошланғич таълим бу 
асос, кейинги босқичдаги ҳар қандай таълимнинг пойдевори 
ҳисобланади. Кейинги пайтларда бошланғич таълимда амалга 
оширилаётган ислоҳотлардан ҳам кўриниб турибдики, болага 
қанча кичик ёшдан инвестиция йўналтирилса, бу ҳаётда шунча 
кўп самара беради.

Агар пойдевор бақувват бўлса, иморат мустаҳкам бўлади. 
Шундай экан, бола аввало соғлом бўлиб вояга етиши керак. 
Етарлича микроэлементлар ва бошқа зарур воситаларни олиши 
керакки, унинг онги ва организми соғлом ривожлансин. Ана 
шунда болалар янада яхши ўқийди.

Бошланғич синфни битирганда дунёнинг кўплаб мамлакат-
ларида эгро эгма, яъни ўқиб тушуниш ҳамда математикани 
қанчалар ўргангани текширилади. Бунинг учун эса юқорида 
айтилганидек, бола соғлом бўлиши лозим. Шу боис бошланғич 
синфдаги барча болалар бепул нонушта билан таъминланиши 
албатта, қувонарли.

Вилоятимизда 1173 та умумий ўрта таълим мактаби бор. 
Ўқувчилар сони 641 минг нафарни ташкил этади. Шулардан 
262 минг нафари 1-4 синфларда ўқийди. Хайрли ишнинг давом 
эттирилиши эса шунча болажоннинг соғлом фикрли, ақл-са-
лоҳиятли бўлиб вояга етишлари учун яна бир яхши шароит 
таъминланади, деганидир.

Биргина Яккабоғ туманидаги энг олис ҳудуд – “Татар” маҳал-
ласидаги 76-сонли мактабни олайлик. Муассасанинг бошланғич 
синфларида 122 нафар ўқувчи таълим олади. Давлатимиз раҳ-
бари таклифи ана шундай олис ҳудудлардаги кичик мактаблар 
учун ҳам катта амалий ёрдам бўлади.

Бир сўз билан айтганда, юртимизда ҳар бир фуқаро, айниқ-
са, фарзандларимиз ҳамиша давлатимиз ва ҳукуматимизнинг 
эътиборидадир.

ЌÀÌÌÀÌÈÇ ÆÀÑÎÐÀÒËÈ ÌÅЌÍÀÒ 
Ó×ÓÍ ÌÀÑÚÓËÌÈÇ

— Жамият ва давлат ҳаётида шундай 
тадбирлар, воқеалар бўладики, барча 
фуқаролар, бутун халқни бирлаштира-
ди, эзгу мақсадларга интилиш ҳиссини 
оширади. Президентнинг Олий Мажлисга 
ва Ўзбекистон халқига Мурожаатнома 
йўллаши кейинги йилларда ана шундай 
муҳим воқеага айланди.

Мурожаатнома демократияни ривож-
лантиришда, мамлакат олдида турган 
энг долзарб вазифаларни эълон қилиш, 
уларнинг аҳамиятини давлат раҳбари 
томонидан бевосита тушунтириб бериш-
да ўхшаши йўқ институт ҳисобланиши 
бежиз эмас. Бу йилги Мурожаатномада 
халқимиз кутаётган, кўпчиликни ўйлан-
тириб келаётган масалаларга ечимлар 
кўрсатилди. Жамиятнинг турли қатламла-
ри манфаатлари олти устувор йўналишда 
ўз ифодасини топди.

Дунёда юзага келган мураккаб иж-
тимоий-сиёсий вазиятда мамлакатни 
барқарор тараққий эттириш, қийин-
чиликларни бир ёқадан бош чиқариб, 
давлат ва жамият ҳамжиҳатлигини янада 
мустаҳкамлаш орқали енгиб ўтиш осон 
жараён эмас. Бунинг учун аввало ижти-
моий масалаларни самарали ҳал этиш 
талаб қилинади. Кейинги йилларда изчил 
амалга оширилаётган, инсоннинг устувор 
ҳуқуқларини таъминлашга, давлатнинг 
халқимиз олдидаги мажбуриятларини 
кучайтиришга қаратилган ислоҳотлар 
одамларнинг розилигини оширишда 
стратегик асос бўлиб хизмат қилмоқда. 
Мурожаатномани тинглаган ҳар бир юрт-

дошимизнинг бу борадаги эзгу ишлар 
қатъий давом этишига ишончи янада 
ошгани шубҳасиз.

Қайд этилганидек, бу йил тарихи-
мизда илк бор пенсия ва ижтимоий 
нафақалар миқдори минимал истеъмол 
харажатларидан кам бўлмаган даража-
га олиб чиқилди. Иш ҳақи, пенсия ва 
нафақалар миқдори, аҳоли жон бошига 
даромадларни ошириш сиёсати изчил 
давом эттирилиши таъкидланди.

Охирги олти йилда юртимизда қа-
рийб 300 мингта ёки аввалги йилларга 
нисбатан 10 баробар кўп уй-жой қурил-
гани, қўшимча 500 минг ўқувчи ўрни 
яратилгани, яна 1 миллион 200 минг 
ўқувчи ўрни яратиш бўйича ишлар жа-
дал давом эттирилаётгани, бошланғич 
синф ўқувчиларига бепул нонушта бе-
рилиши амалиёти барча ҳудудларда жо-
рий этилиши ва бошқа кўплаб рақамлар 
халқимизнинг кундалик турмуши билан 
боғлиқ муҳим ижтимоий масалалар ҳал 
этилиши тизимли давом этишини анг-
латади.

Келгуси йилга “Инсонга эътибор ва 
сифатли таълим йили“, деб ном бериш 
таклиф этилгани, бу таклифнинг кенг 
жамоатчилик томонидан фаол қўллаб-
қувватлангани ижтимоий масалалар 
янада тизимли ечим топишини ҳам бил-
диради.

Мактаб, боғча ва шифохоналар кў-
пайиши, таълим ва тиббиёт сифати 
оширилиши, маҳаллада йўл, сув, электр, 
транспорт муаммолари ҳал қилиниши, 
иш ўринлари кўпайиши, тадбиркорликка 
янги имкониятлар яратилиши, адолатни 
таъминлаш, оворагарчилик, бюрократия 
ва коррупцияни йўқ қилиш учун чоралар 
кўрилиши мамлакатимизда ижтимоий 
бирдамлик кафолатларини янада мус-
таҳкамлайди.

Президентимиз “шу юртда яшаёт-
ган ҳар бир инсоннинг тинч ва бахтли 
ҳаёт кечириши, унинг соғлиғи жойида 
бўлиши, яхши таълим олиши, оиласини 
тебратиши учун қандай шароит керак 
бўлса, ҳаммасини яратиб беришга ҳа-
ракат қилаяпмиз ва бу йўлдан асло 
тўхтамаймиз", деб қатъий таъкидлади. 
Бу фикрдан шу кунларда парламентда 
муҳокамаси давом этаётган Конститу-
циявий қонун лойиҳасида ўз аксини 
топаётган ижтимоий давлат тушунча-
сининг нақадар муҳимлигини ҳаммамиз 
чуқур англашимиз зарур.

Тўғри таъриф берилганидек, иж-
тимоий давлат бу, энг аввало, инсон 
салоҳиятини рўёбга чиқариш учун 
тенг имкониятлар, одамлар муносиб 
ҳаёт кечиришига зарур шароитлар 
яратиш, камбағалликни қисқартириш, 
демакдир.

Халқ демократик партиясининг бош 
дастурий мақсадлари, ҳуқуқий, ижти-
моий-иқтисодий йўналишдаги энг муҳим 
ғоялари ана шу таърифда мужассамлаш-
ган, десак, тўғри бўлади. Лекин ғояларни 
илгари суриш бир масала, уларни амалга 
ошириш учун садоқат ва жасорат билан 
курашиш умуман бошқа масала эканига 
кўпроқ амин бўлдик.

Ҳудудларда ижтимоий масалаларни 
ҳал этишда, парламент ва депутатлик 
назорати орқали вазирликлар, маҳаллий 
ҳокимликлар фаолиятидаги камчилик-
ларни халқимиз манфаатлари нуқтаи на-
заридан бартараф этишда етарли дара-
жада ташаббускор бўла олмаяпмиз. Қайд 
этиш ва айтиш билан чекланиб қолинаёт-
ган ҳолатлар бўляпти. Жойлардаги ўрга-
нишлар, назорат-таҳлил тадбирларида 
натижагача бориш амалиёти етишмаяпти. 
Бу ижтимоий масалалар ечимига салбий 
таъсир қиляпти.

Бундан хулоса чиқариб, Мурожаатно-
мада белгиланган вазифалар, таҳлилий 
фикрлар, сайловчилар, электорат ва-
килларининг таклиф-мулоҳазаларидан 
келиб чиқиб, депутатлик бирлашмала-
римиз, ҳудудий ташкилотларимиз фао-
лиятини кучайтириш бўйича чоралар 
кўрамиз. 

Аввало, Мурожаатномада келгуси йил 
учун белгиланган вазифалар, илгари 
сурилган фикрларнинг мазмун-моҳияти 
ва аҳамиятини бошланғич ташкилотлари-
миз, маҳаллаларда, меҳнат жамоаларида 
кенг тушунтиришимиз зарур. Зеро, ҳа-
қиқий ислоҳот тушунишдан бошланади.

Иккинчидан, вакиллик ҳокимияти ор-
ганларидаги депутатлик бирлашмалари-
миз долзарб ижтимоий масалаларни ҳал 
этишда қандай иштирок этиши, ким нима 
вазифани қачон бажаришини қатъий бел-
гилашимиз талаб этилади.

Олий Мажлиснинг, халқ депутатла-
ри Кенгашларининг ваколатлари янада 
кенгайтирилиши янгича ҳуқуқий макон 
юзага келишини билдиради. Халқимиз, 
сайловчилар таклифлари асосида Конс-
титуциявий қонун лойиҳасида ҳам бу 
масалалар акс этяпти. Ҳар бир депутат, 
сиёсий партия фаоли бу жараёнга ҳар 
томонлама айнан ҳозир тайёр бўлиши 
зарур.

Президентимиз якунига етаётган 2022 
йил ғоят мураккаб ва синовли келгани, 
ушбу даврда тўпланган тажриба бир 
ҳақиқатни яққол исботлаб бераётгани, 
тараққиёт фақат ва фақат жасоратли 
меҳнат орқали бўлишини алоҳида таъ-
кидлади. Дунёда муаммолар, синовлар 
кетма-кет келяпти, бундай пайтда фидо-
йи меҳнат, бирдамлик билангина барқа-
рор тараққиётга эришиш мумкин. Бунга 
ҳаммамиз масъулмиз.

Улуғбек ИНОЯТОВ,
Ўзбекистон Халқ демократик 
партияси Марказий Кенгаши 
раиси, Олий Мажлис 
Қонунчилик палатасидаги 
партия фракцияси раҳбари:

Музаффар ТУРОПОВ,
Ўзбекистон ХДП Қашқадарё 
вилоят кенгаши раиси 
ўринбосари:

ҲАМКОРЛАР

— Ўзбекистон Республикаси Прези-
денти Шавкат Мирзиёевнинг 20 декабрь 
куни Олий Мажлисга ва халққа йўллаган 
Мурожаатномаси барчамизда катта қизи-
қиш уйғотди. Мазкур нутқнинг кўлами ва 
кўзланган мақсадларига кўра узоқ муд-
датга мўлжалланган дастур билан қиёслаш 
мумкин. Унинг ҳаётда татбиқ этилиши эса 
Ўзбекистонда амалга оширилаётган исло-
ҳотларни жадал суръатда давом эттириш 
учун имконият беради. 

Президентимиз нутқида зикр этилган 
ташаббуслар мамлакат ривожланишида 
муҳим аҳамият касб этиб, кўплаб соҳаларни 
қамраб олади. Қолаверса, қайси соҳа тилга 
олинмасин, албатта, кенг таҳлил, муаммо-
лар, уларни ҳал қилиш йўллари ва аниқ 
вазифалар белгилаб берилиши билан диқ-
қат-эътиборимни тортди. Ўзбекистон раҳба-
рининг халқимизни ўйлантириб келаётган 
энергетика соҳасига қаратган эътибори, 
тизимдаги муаммолар, уларни ечиш ва 
муқобил энергияни ривожлантириш бораси-
даги фикрлари ҳаммамизни мамнун қилди. 

 Тан олиш керак, кўп йиллар давомида 
янги газ конларига инвестиция киритилма-
гани, электр ва газ тармоқлари модерни-
зация қилинмагани, тизимда аниқ ҳисоб-
китоб йўқлиги, катта йўқотишлар оддий 
ҳолга айланиб қолгани, сўнгги олти йилда 
аҳоли сони 12 фоизга, саноат корхоналари 
эса 2 баробарга ортиб, 45 мингдан 100 
мингтага кўпайгани айрим ҳолларда электр 
қуввати ва табиий газ тақчиллигини юзага 
келтирди. Электр энергиясига талаб камида 
35 фоизга ошди ва йилдан-йилга кўпайиб 
бормоқда. 

Давлатимиз раҳбари мана шундай ша-
роитда иқтисодиётимиз барқарор ривож-
ланиши учун энергетика соҳасига 25-30 
миллиард доллар инвестиция кераклигини 
таъкидлади. Шу боис, сўнгги уч йилда со-
ҳага 8 миллиард долларлик тўғридан-тўғри 
инвестициялар жалб қилинди. Жумладан, 
ўтган ҳафтада Бухоро, Наманган ва Хо-
размда қуввати 500 мегаваттли яна 3 та 
қуёш станцияларини қуриш бўйича танлов 
якунланди, — деди Президент.

Энг муҳим масала — энергия ресурс-
ларидан самарали фойдаланиш. Афсуски, 
иқтисодиётимизда энергия сарфи бошқа 
давлатлардан икки баробар юқори. Шунинг 
учун, Президентимиз энергия самарадор-
лигини ошириш Миллий дастурини қабул 
қилиш ҳақида гапирди. Бу энергетика 
соҳасида эркин бозорга ўтилишини ҳам 
англатади. Агар эркин бозорга ўтилмаса, бу 
соҳага инвестор келмаслигини англатади. 

Аҳолини узлуксиз энергия билан таъ-
минлаш масаласи ҳам Мурожаатномада 
батафсил кўрсатилди. Уй, ишхона, боғча, 
мактаб ва кўчаларда одамларга энергия-
нинг қадрига етиш, уни тежашни ўргатиш 
керак. Яъни жамиятда тежамкорлик мада-
ниятини шакллантиришимиз талаб этилади. 
Иккинчидан, кичик ҳажмдаги қайта тикла-
нувчи энергия манбаларидан фойдаланиш 
кескин оширилади. Мисол учун, Тошкент 
вилоятида Олмалиқ, Бекобод комбинатлари 
ва бошқа йирик корхоналар ўз эҳтиёжлари 
учун минг мегаваттли қуёш электр стан-
цияларини ўрнатса, йилига 2,5 миллиард 
киловатт соат электр ишлаб чиқарилади. 
Бу орқали, Тошкент вилоятининг қарийб 
30 фоиз электр истеъмоли таъминланади ва 
500 миллион куб метр газ тежалади. Шу би-
лан бирга, республиканинг ҳар бир туман 
ва шаҳар ҳокимига ўз ҳудудидаги хонадон 
ва корхоналарда жами 5-10 мегаваттли 
қайта тикланувчи энергия лойиҳаларини 
амалга ошириш топшириғи берилди. 

Бухоро, Жиззах, Қашқадарё, Навоий, 
Самарқанд, Фарғона ва Тошкент вилоят-
ларида барпо этиладиган қуёш ва шамол 
электр станциялари ҳисобига хонадонларга 
бериладиган электр энергияси 50 фоизга 
кўпаяди. Қолаверса, келаси уч йилда барча 
давлат ташкилотларида қуёш панеллари 
ва иссиқ сув коллекторлари ўрнатилади. 
Ушбу мақсадларга 2 миллиард доллар миқ-
дорида инвестиция жалб қилинади. Бунинг 
ҳисобига, уларнинг 60 фоиз электр ва газ 
истеъмоли “яшил энергия”га ўтказилади. 
Аҳоли хонадонларида эса, қуёш панели ўр-
натишга ажратиладиган субсидиялар ҳажми 
2 баробарга кўпайтирилади. 

Хуллас, Президентимиз Мурожаатида 
долзарб вазифалар, янги ғоялар илгари су-
рилди. Янгича қараш, янги ғоя ва янги ре-
жаларгина давлатнинг истиқболига, Ватан 
равнақи ва халқимизнинг фаровонлигига 
дахлдор ҳаракатларни, амалий натижалар-
ни белгилаб бериши аниқ.  

— Ўзбекистон Республикаси Президентининг 
Олий Мажлисга Мурожаатномаси мамлакатимиз 
сиёсий ҳаётидаги энг муҳим воқеа. 2017 йилдан 
буён анъанага айланган бу тадбирда тугаётган 
йилдаги асосий кўрсаткичлар, янги йилга мўл-
жалланган мақсад ва вазифалар эълон қилинди. 

Албатта, бу галги Мурожаатнома ҳам халки-
миз томонидан катта қизиқиш билан кутиб олин-
ди.  Айниқса, 2023 йилнинг «Инсонга эътибор 
ва сифатли таълим йили» деб эълон қилиниши 
келгуси йилда ҳам инсонларнинг муносиб ҳаёт 
кечиришлари учун қулай шароитлар яратишни 

назарда тутади. 
Шунингдек, Мурожаатномада мамлакатимизни 

ривожлантириш, иқтисодиётни янги босқичга 
чиқариш, инвестицияларни фаол жалб қилиш 
ҳамда энг асосийси, ижтимоий соҳани қўллаб 
қувватлашга қаратилган 6 та асосий устувор 
йўналишлар айтиб ўтилди.

Биз Янги Ўзбекистонни “Ижтимоий давлат” та-
мойили асосида қуришни мақсад қилар эканмиз, 
буни Конституцияда мустаҳкамлашимиз керак-
лиги таъкидланди.

Ижтимоий давлат бу, энг аввало, инсон сало-
ҳиятини рўёбга чиқариш учун тенг имкониятлар, 
одамлар муносиб ҳаёт кечиришига зарур шароитлар 
яратиш, камбағалликни қисқартириш, демакдир.   

Биринчи навбатда, эътибор Янги Ўзбекистон 
учун энг катта инвестиция бўлган таълимни қўл-
лаб-қувватлашга қаратилиши таъкидланди.   

Ўқитувчиларнинг мақомини, уларнинг шаъни 
ва қадр-қимматини ҳимоя қилишни Конститу-
цияда алоҳида белгилаш зарурлиги қайд этилди.   

Келаси йилдан бошланғич синфларда мутлақо 
янги методика асосида яратилган дарсликлар бў-
йича ўқитиш йўлга қўйилади. 2023 йилдан мактаб 
таълимининг халқаро таълим дастурлари асосида 
бутунлай ислоҳ қилиниши ҳамда 70 та янги мак-
таб қурилиши ва  460 та мактаб кенгайтирилади. 
Хусусий инвестициялар иштирокида 100 та мак-
таб қуриш лойиҳалари бошланади, келаси беш 
йилда уларнинг сони мингтага етказилади.

Шу билан бирга, йил бошидан Қорақалпоғис-
тон ва Хоразмда 285 минг нафар бошланғич синф 
ўқувчилари учун бепул овқатланиш йўлга қўйил-
ган. Келаси ўқув йилидан мазкур амалиёт қолган 

вилоятлар ва Тошкент шаҳри мактабларида ҳам 
жорий этилади ва бунинг учун 2,3 триллион сўм 
ажратилиши Юртбошимизнинг фарзандларимизга 
оталарча меҳридан далолат беради. 

Шунингдек, мактаб битирувчиларининг 50 
фоизи меҳнат бозорига ҳеч қандай касбга эга 
бўлмасдан кириб келаётгани,  шу боис, 700 
дан ортиқ касб-ҳунар мактаби, коллеж ва тех-
никумлар имкониятидан самарали фойдаланиш 
зарурлиги, шу мақсадда 2023 йилдан ҳар бир 
вилоятда 1 тадан техникумда Европа касбий 
таълим стандартлари жорий этилади.

Шу билан бирга Президентимиз соғлиқни 
сақлаш тизимида ҳам қатор ўзгаришлар бўли-
шини, яъни келаси икки йилда ҳар бир оилавий 
поликлиника ва шифокор пунктига энг керакли 
ускуна ва жиҳозлар етказиб берилади, экспресс 
лабораториялар тўлиқ янгиланади.

Кейинги йили қўшимча 140 та оилавий ши-
фокор пункти ва поликлиникалари, 520 та олис 
ва чекка маҳаллада ихчам тиббиёт пунктлари 
ташкил этилади. 

 Шу билан бирга, оналар ва болалар саломат-
лигини муҳофаза қилиш бўйича уч йиллик катта 
дастур амалга оширилади.  Барча туғуруқ комп-
лекслари тўлиқ таъмирланади ва жиҳозланади, 
ўринлар сони 35 фоизга кўпайтирилади.

Мурожаатномада амалга оширилиши кўзда 
тутилган дастурлар ва мақсадлар юртимизнинг 
янада ривожланишига, халқимизнинг фаровон 
яшашига, ёшларимизнинг билимли ва ўз соҳаси-
нинг етук мутахассислари бўлиб етишишларига 
хизмат қилди.

— Муҳтарам Президентимиз-
нинг ҳар йили анъанага айлан-
ган Олий Мажлис ва Ўзбекистон 
аҳолисига Мурожаатномасини 
жуда катта завқ-шавқ билан 
тингладим.

Мурожаатномада изчил амал-
га оширилаётган халқпарвар 
сиёсатнинг янги босқичи - ин-
сонга эътибор кўп миллатли 36 
миллионлик Ўзбекистон халқига 
бирдек манфаатли бўлган та-
шаббуслар давлат раҳбари томо-
нидан аниқ-аниқ механизмлари 
билан санаб ўтилди.

Келгуси йилда амалга оши-
риладиган устувор вазифалар 
белгилаб олинди.

Мамлакатимизни барқарор 
ривожлантириш, халқимиз фа-
ровонлигини ошириш, фуқаро-
ларимизнинг ўз ҳаётидан рози 

бўлиб, эртанги кунга қатъий ишонч 
билан муносиб ҳаёт кечиришини 
таъминлаш бўйича олдимизга қўй-
ган мақсад ва вазифаларни изчил 
амалга оширишда жамиятнинг энг 
муҳим бўғини ҳисобланган маҳалла 
институтининг ўрни ва аҳамияти 
тобора ортиб бормоқда.

Маҳалла жамиятда тинчлик-то-
тувлик, ўзаро ҳурмат, меҳр-оқибат 
ва ҳамжиҳатлик муҳитини мустаҳ-
камлаш, миллий урф-одат ва қад-
риятларни асраб-авайлаш, оилалар 
жипслилигини таъминлаш, соғлом 
ва баркамол авлодни тарбиялаш, 
аҳолининг кундалик муаммоларини 
ҳал этишда халқимизга энг яқин 
ижтимоий тузилма сифатида мус-
таҳкамланмоқда.

Мурожаатномада ушбу йўналиш-
даги ишлар яна бир бор ўз тасдиғи-
ни топди.

Авваламбор, 2023 йилда аҳоли 
томонидан таклиф берилган сув, 
электр, йўл, мактаб каби лойиҳалар 
учун қарийб 3 баробар кўп, яъни 8 
триллион сўм йўналтирилиши,  ҳар 
бир маҳалла ўзининг кутубхонаси, 
спорт майдончасига эга бўлиши 
зарурлиги таъкидланди.

 Шунингдек, маҳалла ўзининг 
муаммосини мустақил ҳал этиши 
учун “Маҳалла бюджети” тизими 
жорий этилади. Бунинг учун 1 ян-
вардан бошлаб, мол-мулк ва ер 
солиқларининг бир қисми маҳалла-
нинг ўзида қолади.

Бу дегани ўзини оқлаган ташаб-
бусли бюджет имкониятлари янада 
кенгайиб, муаммолар янада тезроқ, 
самаралироқ ва албатта, халқ ро-
зилиги асосида ҳал қилинишини 
билдиради.

— Ўзбекистон Республикаси 
Президентининг Олий Мажлисга 
Мурожаатномасини кўпчилик ин-
тиқлик билан кутди. Чунки унда 
янграйдиган гаплар нафақат де-
путат ва сенаторлар, балки бутун 
халқимизга тааллуқли бўлишини 
барча бирдек ҳис этиб турганди. 

Мурожаатнома билан бевосита 
танишган ҳар бир инсон ундан ўзи-
га хос таассуротга эга бўлди, ўрин-
ли хулосалар чиқара олди. Шахсан 

мени қувонтирган жиҳати – Му-
рожаатномада таълим ва тарбия 
мавзуси энг устувор вазифалардан 
бири сифатида тилга олинди.

Президент Шавкат  Мирзиёев 
таклифи билан 2023 йил юртимиз-
да “Инсонга эътибор ва сифатли 
таълим йили”, деб номланиши 
қалбимизни жунбушга келтирди. 
Бинобарин, инсон қадрига эъти-
борсиз ва илм-маърифат риво-
жисиз юрт тараққиётига эришиб 
бўлмаслиги айни ҳақиқатдир. Ахир 
илм саодатга элтувчи йўлдир. 
Айни пайтда таълимга киритилган 
инвестиция келажакка сармоя ки-
ритишдир. Бу эса халқ фаровонли-
ги, давлатнинг рақобатдошлигини 
таъминловчи омилдир. Мурожаат-
номада таълим тизимини мунта-
зам такомиллаштириш, сифатли 
таълим бериш, юқори малакали 
кадрларни тайёрлаш масалалари 
кўрсатиб ўтилди. Биринчи нав-
батда, эътибор Янги Ўзбекистон 
учун энг катта инвестиция бўлган 
таълимни қўллаб-қувватлашга 
қаратилиши таъкидланди. Ўқитув-
чиларнинг мақомини, уларнинг 
шаъни ва қадр-қимматини ҳимоя 
қилишни Конституцияда алоҳида 
белгилаш зарурлиги қайд этилди. 

Келаси йилдан бошланғич синф-
ларда мутлақо янги методика асо-
сида яратилган дарсликлар бўйича 

ўқитиш йўлга қўйилади. Президент 
таъкидлаганидек, болаларимиз мак-
табдан она тили ва чет тилларини 
пухта ўзлаштириб, компьютерда иш-
лашни ўрганиб чиқиши зарур. Фар-
зандларимизни касб-ҳунарларга, 
санъат ва маданиятга қизиқтириши-
миз,  ўқувчиларда эркин, танқидий 
ва креатив фикрлашни, жамоада 
ишлаш ва мулоқот кўникмаларини 
шакллантириш зарур.  Шу боис, 
2023 йилдан мактаб таълимини 
халқаро таълим дастурлари асосида 
бутунлай ислоҳ қилиш бошланади.

Келаси йили 70 та янги мактаб 
қурилади, 460 таси кенгайти-
рилади. Хусусий инвестициялар 
иштирокида 100 та мактаб қуриш 
лойиҳалари бошланади, келаси 
беш йилда уларнинг сони 1000 
тага етказилади.

Қорақалпоғистон ва Хоразмда 
йўлга қўйилган бошланғич синф 
ўқувчилари учун бепул овқатла-
ниш амалиёти келаси ўқув йилидан 
ушбу қолган вилоятлар ва Тошкент 
шаҳри мактабларида ҳам жорий 
этилиши халқимиз кайфиятини кў-
таргани аниқ. 

700 дан ортиқ касб-ҳунар мак-
таби, коллеж ва техникумлар им-
кониятидан самарали фойдаланиш 
зарурлиги тилга олинди. Бу мақ-
садда 2023 йилдан бошлаб янги 
дастур амалга оширилади, яъни ҳар 

бир вилоятда биттадан техникумда 
Европа касбий таълим стандарт-
лари жорий этилади. Мактабгача 
таълимда боғчалар сонини кўпай-
тириш, улардаги таълим ва тарбия 
сифатини тубдан яхшилаш бўйича 
беш йиллик дастур қабул қилина-
ди. Боғча қамровини кенгайтириш 
бўйича хусусий секторга қўшимча 
шароитлар яратилади. Бу билан 
фарзандларимиз болаликдан билим 
олиши, жамоатчиликка мослашиш 
кўникмалари аста-секин шакллани-
шига эришамиз. Зеро, ёшликда ол-
ган билим тошга ўйилган нақшдир.

Мурожаатномада ўқитувчилар, 
педагоглар меҳнати, заҳмати алоҳи-
да тилга олинди. Уларнинг тажриба-
сини ошириш, эл-юрт орасида обрў-
сини юксалтириш, даромадларини 
кўпайтириш лозимлиги уқтирилди. 
Ҳақ гап! Давлат равнақи, халқ 
баркамоллигини кафолатлаш учун 
соҳани ислоҳ этиш, касб вакиллари 
мақомини кўтариш муҳим масала.  

Мурожаатномада ўзимиз учун 
кўплаб вазифалар белгилаб олдик. 
Ундаги айрим масалалар қалбимиз-
даги истак бўлиб, халқимиз гувоҳ 
бўлиб турган ислоҳотларнинг даво-
мийлигидан хушхабар берса, маъ-
рузада кўтарилган баъзи фикрлар 
биз учун мутлақо янгилик сифати-
да янгради ҳамда фаолиятимизга 
янгича руҳ бағишлади.

ÒÀÚËÈÌ ÈÑÒÈŠÁÎËÈÃÀ ÈØÎÍ× ÎÐÒÄÈ

"ÌÀЌÀËËÀ ÁÞÄÆÅÒÈ" — ÈÍÑÎÍÃÀ 
ÝÚÒÈÁÎÐÍÈÍÃ ßÍÃÈ ÁÎÑŠÈ×È 

Муқаддас ЎРАЗАЛИЕВА,
Олий Мажлис Қонунчилик 
палатаси депутати, ЎзХДП 
фракцияси аъзоси:

ÄÈËÄÀÃÈ 
ÈÑÒÀÊËÀÐ 
ÒÈËÃÀ 
ÎËÈÍÄÈ

Дилбар МАМАДЖАНОВА,
Олий Мажлис Қонунчилик 
палатаси депутати, ЎзХДП 
фракцияси аъзоси:

¡ÇÁÅÊÈÑÒÎÍ — ÈÆÒÈÌÎÈÉ ÄÀÂËÀÒ

Дилором ИМОМОВА,
Олий Мажлис Қонунчилик 
палатаси депутати, ЎзХДП 
фракцияси аъзоси:

Анвархон ТЕМИРОВ, 
Олий Мажлис Қонунчилик 
палатаси депутати:

16 ёшга тўлмаган ногирон боласи бор 
аёлларга ҳар йили 3 иш кунидан кам 
бўлмаган ҳақ тўланадиган қўшимча таъ-
тил берилади.

Шунингдек, 16 ёшга тўлмаган ноги-
рон боласи бор ота-онанинг бирига ҳақ 
тўлаган ҳолда ойига қўшимча бир дам 
олиш куни берилади. 

16 ёшгача бўлган ногирон болани 
тарбиялаётган ота-оналардан бирига 
ногирон боланинг санаторийда даволан-
ган барча даври учун унга якка тартибда 
парвариш зарурлиги тўғрисидаги тиббий 
хулоса мавжуд бўлганда вақтинча меҳ-
натга қобилиятсизлик нафақаси бери-
лади. 

16 ёшгача бўлган ногирон болани 
парваришлашда банд бўлган она касал 
бўлиб, болани парваришлашга қурби 
етмай қолган ҳолларда, парвариш би-
лан банд бўлган ишлаётган бошқа оила 
аъзолари ёки қариндошларига вақтинча 
меҳнатга қобилиятсизлик нафақаси бе-
рилади.

Қонунчиликка кўра, терговга қадар 
текширув, суриштирув ва дастлабки 
тергов органлари ходимлари томонидан 
шахсни ғайриқонуний ҳаракатлар содир 
этишга ундаш ва бундай ундаш оқи-
батида содир этилган жиноят учун уни 
айблаш тақиқланади.

Шунингдек, ушланган гумон қилинув-
чи ёки айбланувчининг яқин қариндош-
ларини процесс иштирокчиси сифатида 
жалб қилиш учун асослар мавжуд бўлма-
ган ҳолларда уларни ҳуқуқни муҳофаза 
қилувчи органларга чақириш ва сўроқ 
қилиш тақиқланади.

Фуқаролар ўртасида қарз шартнома-
си, агар бу қарзнинг суммаси БҲМнинг 
10 бараваридан (3 млн. сўмдан) ортиқ 
бўлса, оддий ёзма шаклда тузилиши 
шарт, шартномадаги тарафлардан бири 
юридик шахс бўлганида эса суммасидан 
қатъи назар, ёзма шаклда тузилиши 
шарт.

Агар қарз олувчининг тилхати ёки 
унга қарз берувчи томонидан муайян 
сумма ёки муайян миқдордаги ашёлар 
топширилганлигини тасдиқлайдиган 
бошқа ҳужжат мавжуд бўлса, қарз шарт-
номаси ёзма шаклда тузилган ҳисобла-
нади.

Агар қарз мажбурияти қарз олувчи 
томонидан берилган вексель, облигация 
ёки қарз суммасини ва қарз берувчининг 
уни ундириб олиш ҳуқуқини белгилайди-
ган бошқа қимматли қоғоз билан тасдиқ-
ланган бўлса, қарз шартномасининг ёзма 
шаклига риоя қилинган ҳисобланади.

Қонунчиликка кўра (https://lex.uz/
docs/97664), қуйидаги ҳаракатлар жис-
моний ва юридик шахсларнинг муро-
жаатлари тўғрисидаги қонун ҳужжатла-
рини бузиш ҳисобланади:

— мурожаатларни қабул қилиш ва 
кўриб чиқишни қонунга хилоф равишда 
рад этиш;

— мурожаатларни кўриб чиқиш муд-
датларини узрли сабабларсиз бузиш;

— мурожаатларга ёзма ёхуд электрон 
шаклда жавоб юбормаслик;

— мурожаатлар тўғрисидаги қо-
нун ҳужжатларига зид қарор қабул 
қилиш;

— жисмоний ва юридик шахсларнинг 
бузилган ҳуқуқлари тикланишини, муро-
жаат муносабати билан қабул қилинган 
қарорнинг бажарилишини таъминлама-
ганлик.

Ушбу ҳаракатларни содир этиш ман-
сабдор шахсларга 300 минг сўмдан 900 
минг сўмгача миқдорда жарима солишга 
сабаб бўлади.

Ичимлик суви таъминоти – 
катта муаммо. Мамлакатимизда 
аҳолининг ичимлик ва оқова 
сув хизматлари билан қамраб 
олинганлик даражасини 
ошириш учун ҳали олдинда 
вазифалар кўп. Шунинг учун 
аввало меъёрий-ҳуқуқий асосни 
такомиллаштириш талаб этиларди. 
Чунки қонун бўлмаса, тартиб 
бўлмайди.

“Ичимлик суви таъминоти ва оқова сув-
ларни чиқариб юбориш тўғрисида”ги қонун 
лойиҳаси ишлаб чиқилиб, парламент томони-
дан қабул қилинган эди. Мазкур қонун жорий 
йилнинг 24 октябрь кунидан кучга кирди. 
Нималар ўзгарди?

“Ўзсувтаъминот” АЖ ахборот хизмати раҳ-
бари Акмал Муродов ҳолатни изоҳлаб, шарҳ-
лаб берди.

Қонунга мувофиқ, республика ҳудудидаги 
ҳар бир фуқаро ичимлик сув истеъмоли нор-

малари доирасида белгиланган сифатдаги 
сув билан таъминланиши кафолатланиши, 
ичимлик сув таъминоти ташкилотларининг 14 
та асосий вазифаси, 15 та мажбурияти, 5 та 
масалада жавобгарлиги белгиланиб, хизмат 
кўрсатиш тўхтатилиши мумкин бўлган ҳолат-
лар ва муддатлар аниқ кўрсатилган.

Бунда ҳар қандай ҳолатда ҳам ичимлик 
сувини биринчи навбатда жисмоний шахслар-
нинг, озиқ-овқат саноати корхоналарининг 
ва тиббиёт ташкилотларининг ичимлик су-
вига бўлган эҳтиёжларига йўналтириш, сув 
таъминоти режа асосида 12 соатдан кўп 
муддатга узилганда, аҳолини транспорт 
ёрдамида ичимлик суви билан таъминлаш 
каби меъёрлар ўрнатилган.  

Шунингдек, табиий офатлар рўй берганда, 
электр таъминоти тўхтатилганда, авария 
ҳолатларида, тармоққа ўзбошимчалик 
билан уланиш аниқланганда ва ёнғин 
чиққан жойларга сув узатишни кўпай-
тиришга зарурат юзага келганда, огоҳ-

лантирилмаган ҳолда сув берилишини 
тўхтатиш ҳуқуқи белгиланган. 

Келгусида истеъмолчиларга асоссиз ҳисоб-
ланган суммани сув таъминоти ташкилоти тў-
лиқ қайтариб беришидан ташқари, ушбу ҳолат 
суд томонидан қайд этилганда мазкур сумма-
нинг ярмини истеъмолчи компенсация тарзда 
олиш ҳуқуқига эга бўлиши ҳам кўрсатилган.

Бундан ташқари, ичимлик суви ва оқова сув 
қувурларининг истеъмолчилар ҳудудига бирин-
чи кирган қисмигача ичимлик сув таъминоти 
ташкилоти масъул ҳисобланиши ҳамда мазкур 
чегара ҳудудида хизмат кўрсатилиши, ичимлик 
суви ва оқова сув чиқариш хизматлари бўйича 
жисмоний шахслар билан муддатсиз шартнома 
расмийлаштирилиши, транспортда ичимлик суви 
етказиш асоси, тартиби, талаби, шунингдек, 
транспортга қўйиладиган талаблар белгиланган.

Тарифлар жамоатчилик муҳокамаси 
ўтказилгандан сўнг ичимлик суви таъми-
ноти ташкилотлари томонидан ҳудудий 
монополияга қарши курашиш ва молия 
органларига киритилиб, улар томонидан 
ўн кун муддатда кўриб чиқилиши ҳамда 
таклифларни рад этиш, қайта кўриб чиқиш 
ёки қабул қилиш ҳақида ўз хулосаларини тақ-
дим этишлари ҳам қонунда кўрсатиб ўтилган.  

ЯНГИЛИКЛАР ҲАҚИДА
Истеъмолчиларга жорий йил 24 майдаги 

аҳолининг ичимлик сув таъминоти ва оқо-
ва сув хизматлари билан таъминланганлик 
даражасини ошириш бўйича қўшимча чора-
тадбирлар тўғрисидаги Президент қарорига 
мувофиқ, 2023 йил 1 январдан бошлаб янги 
тартиб ўрнатилишини эслатиб ўтиш жоиз.

Хусусан, 2023 йил 1 январдан бошлаб, 
аҳолига қиёслаш муддати тугаган сув 
ҳисоблагичларни янгисига алмаштириш 
“Ўзсувтаъминот” АЖ ва ҳудудий сув таъ-
миноти корхоналарининг маблағлари ҳи-
собидан бепул амалга оширилади.

Республика ҳудудига техник талабларга 
жавоб бермайдиган сув ҳисоблагичларни 
ва уларнинг қўшимча воситаларини олиб 
кириш ҳамда ўрнатиш тақиқланади.

“Ўзсувтаъминот” акциядорлик жамияти 
томонидан Техник жиҳатдан тартибга солиш 
агентлиги билан биргаликда совуқ сувни ҳи-
собга олиш ускуналарининг турларига нисба-
тан техник талаблари ишлаб чиқилиб, ташки-
лотнинг расмий веб-сайтида жойлаштирилади.  

Шунингдек, ичимлик суви таъминоти объ-
ектлари фойдаланишга тайёр ҳолда топши-
рилган тақдирда, аҳолининг ихтиёрига кўра, 
давлат хизматлари марказлари орқали ёки 
“Ўзсувтаъминот” АЖ билан тўғридан-тўғри 
шартнома тузишга ва ўлчов ускуналарини 
тамғалашга рухсат берилади.

Яна бир янгилик, 2023 йил 1 январдан 
бошлаб юридик шахс ва юридик шахс ташкил 
этмасдан тадбиркорлик фаолиятини амалга 
оширувчи истеъмолчилар томонидан ҳудудий 
сув таъминоти корхоналарига масофадан маъ-
лумот узатувчи замонавий сув ҳисоблагичлар 
ўрнатилиши талаб этилади.

Ўз мухбиримиз 
тайёрлади.

Бутун дунёда ривож-
ланган давлатларда ту-
ризм соҳаси мамлакат 
иқтисодиётининг муҳим 
драйверларидан бири 
саналади. Шу боисдан 
кўплаб давлатлар со-
ҳани ривожлантириш, 
сайёҳлар оқимини оши-
риш мақсадида мамла-
кат инфраструктураси-
ни жаҳон стандартлари 
даражасига етказиш 
бўйича қатор ишларни 
амалга ошириб келмоқ-
да.

Хусусан, тарихий обида-
ларга бой, ўзига хос анъана ва 
маданиятга, мўътадил иқлимга 
эга мамлакатимизда ҳам сўнгги 
йилларда туризмни ривожлан-
тириш ва бу орқали қўшимча 
иш ўринларини яратиб, аҳоли 
даромадини кўпайтиришга, со-
ҳада етарли шарт-шароитларни 
йўлга қўйишга катта эътибор 
қаратилмоқда.

Президентимиз раҳбарлиги-
да 2022 йил 19 сентябрь куни 
кенгайтирилган тарзда ўтка-
зилган мамлакатимизнинг ички 
ва ташқи туризм салоҳиятини 
янада ошириш чора-тадбирла-
ри тўғрисидаги видеоселектор 
йиғилишида Ўзбекистоннинг 
туризм соҳасидаги улкан им-
кониятлари ва улардан фой-
даланиш масалалари муҳокама 
қилинди. Шунингдек, давлат 
раҳбари томонидан туризмни 
ривожлантириш учун имтиёз-
ли кредитлар ажратиш маса-
ласига ҳам алоҳида тўхталиб 
ўтилди.

Акциядорлик тижорат Халқ 
банки томонидан ҳам Президен-
тимизнинг хизматлар соҳасини 
қўллаб-қувватлаш чора-тадбир-
лари тўғрисидаги қарори доира-
сида туризмни ривожлантириш 
мақсадида юридик шахсларга 
меҳмонхона ва хостеллар фао-
лиятини ташкил этиш учун 22 
миллиард сўмдан зиёд имтиёзли 

кредит маблағлари йўналтирил-
ди.

Шунингдек, давлат раҳба-
рининг 2021 йил 20 декабр-
даги оилавий тадбиркорликни 
ривожлантириш ва аҳолининг 
даромад манбаини кенгайти-
ришга доир қўшимча чора-тад-
бирлар тўғрисидаги қарорига 
асосан эса 2022 йилда оилавий 
меҳмон уйлари, хостеллар, 

ўтов лагерлари мажмуаси, ав-
токемпинглар, экоуйлар маж-
муаси, контейнер шаҳарчалар 
ва чодирли лагерлар ташкил 
этиш ва уларни таъмирлаш 
ҳамда жиҳозлаш учун жами 24 
та жисмоний ва юридик шахсга 
945 миллион сўм миқдорида 
имтиёзли кредит маблағлари 
ажратилди.

Бундан ташқари, айни вақтда 
“oilakredit.uz” платфор-
маси орқали жисмоний 
ва юридик шахслардан 
келиб тушган ариза-
лар, лойиҳаларга ҳо-
ким ёрдамчиси тавсия-
номасига асосан бел-
гиланган тартибда ои-
лавий меҳмон уйлари, 
хостеллар, ўтов лагер-
лари мажмуаси, авто-
кемпинглар, экоуйлар 
мажмуаси, контейнер 
шаҳарчалар ва чодирли 
лагерлар ташкил этиш 
ва уларни таъмирлаш 
ҳамда жиҳозлаш учун 
1 йилгача имтиёзли 
давр билан 5 йилгача 
муддатга йиллик 14 
фоиз ставкада жис-
моний шахслар учун 
33 миллион сўмгача, 
юридик шахсларга 225 
миллион сўмгача кре-
дитлар ажратилмоқда.

Халқ банки ахборот 
хизмати.

“ЎЗСУВТАЪМИНОТ” АЖ:

ÑÓÂ ЌÈÑÎÁËÀÃÈ×ËÀÐ 
ßÍÃÈÑÈÃÀ ÁÅÏÓË 
ÀËÌÀØÒÈÐÈËÀÄÈ

ÕÀËŠ ÁÀÍÊÈÄÀ
ўтовлар учун ҳам кредитлар бор

ЗЎРАВОНЛИККА УЧРАГАН 
АЁЛ ҲИКОЯСИ
Болаларимни қайнонамга ташлаб келдим. 10 

йилдан бери гапириб чарчаганман. Гапирганим 
билан ҳеч нима ўзгариб қолмайди. Ҳаётимнинг 
биринчи куниданоқ тинчлик деярли бўлмасди. 
Охирги пайтлар тармоқли маркетингни ўрга-
ниб, ўз устимда ишлаб ҳаётимни бироз ўзгар-
тиришга уриндим. Лекин сабрим қолмаяпти. 
Ажрашишдан бошқа чора кўрмаяпман. Шу 
пайтгача борадиган жойим йўқлиги, болаларим 
кичкиналиги сабабли чидаб келаётган эдим. 
Шу кунгача бирор нарсага эришиб қоларман, 
деб ўйлагандим. Омадим юришмади ҳеч. Уйда 
хотиржамлик бўлмаса, асабларингиз тинч бўл-
маса, иш ҳам юришмайдими, деб ўйладим. 

Гапнинг очиғи, қайнонамга ёқмайман. Доим 
мендан айб топади. Ваҳоланки, ўзи танлаб 
келин қилган. Ҳўжайиним 2-3 қизни айтганда 
онаси мени танлаб, совчи бўлиб борган. Кейин-
чалик ўғли яхши кўргани учунми, билмадим, 
қайнонам мени ёмон кўриб қолган. 

Тўйимиздан кейин икки ҳафта ўтиб қайно-
нам Россияга ишлагани кетган. Бир йил ўтиб 
эса онам оламдан ўтди. Тушкунликка тушдим. 
Ўзимга келишим жуда қийин бўлди. Турмуш 
ўртоғим билан орамизда 13 ёш фарқ бор. Ўқи-
маганим, қишлоқдан чиққаним сабабми, менси-
май муносабатда бўлади кўпинча. Хоҳишларим, 
фикрларим умуман инобатга олинмайди. Бо-
шида ишламайсан, уйда ўтирасан, деган талаб 
қўйилган. Кейинчалик фарзандимиз уч нафарга 
етгач, қийналиб қолдик. Ишлашим кераклиги-
ни айтишди. Уй-жойимиз йўқ. Ижарама-ижара 
юрамиз шунча йилдан буён. Эримнинг шу 
пайтгача уй ололмаганида ҳам қайнонам мени 
айблайди. Уйда жанжал чиқаверади. 

Қайнонам билан қайнотам 40 йил олдин аж-
рашиб кетган. Қайнонамнинг ёлғиз ўзи ўғлини 
катта қилган. Тўғри, уларга ҳам осон бўлмаган. 
Аммо бунда мени айбдор қилиш нотўғри.

Уйда қанчалик жанжал бўлмасин, сабр қи-
лишим керак, деган тушунча билан яшадим. 
Онамнинг қийинчиликларини эслаб, ўзимни 
овутдим. Чунки онам ҳам даладан бери кел-
масди, мен ҳам далада катта бўлганман. Вақт 
ўтгани сайин сабр косам тўлиб борди. 3 нафар 
фарзандни дунёга келтирган бўлсам, битта 
болалар аравачаси (коляска) олиб беришмади. 
Бошқа нарсаларни-ку гапирмасам ҳам бўлади. 
Уйдан секин-аста кўнглим совиб борди. Улар 
фақат талаб қилади, мен улар хоҳлагандек 
бўлишимни исташади. Лекин ўзлари ҳам шунга 
муносиб бўлиши керак эмасми?

Вазият шу даражага етдики, гапларига яра-
ша жавоб қайтарадиган бўлдим. Чунки улар-
нинг айбловларидан тўйгандим. Ўқимишли, 
кўпни кўрган эркак уй ололмаган бўлса, нега 
қишлоқдан келган келин айбдор ҳисобланиши 
кераклигини тушунмайман. Аёл фарзанд дунё-
га келтиради, уларга қарайди, тарбиялайди, 
боғчаси, мактабига олиб боради. Шунда ҳам у 
ҳеч нима қилмаган бўлиб қолаверади. Ишлаш 
керак, уй олиб бериш керак, деган талаб ҳеч 
қаерда йўқ-ку.

Эсимда, турмуш қуришимиздан олдин онам 
қишлоқдан чиқмаган қиз эканимни, кўп нар-
сани билмаслигимни айтган. Лекин қайнонам 

ўргатиб оламан, деган ваъдалар билан олган. 
Ичмайдиган, чекмайдиган йигитга турмушга 
чиқаётганимдан еттинчи осмонда бўлиб, оила 
қурдим. Афсуски, янги уйимда меҳр кўрмадим. 
Мени қўллаб-қувватлайдиган одам йўқ атро-
фимда. Эрим ва унинг онасига робот келин 
керак. Ҳамма нарсага жим туриш, нима деса 
хўп дейиш, камситишларга чидаш лозим. Акс 
ҳолда, дунёдаги энг ёмон одамга айланасиз. 
Овқатимдан, уй тутишимдан, ҳамма-ҳаммаси-
дан камчилик топишади. Бола қарашим, уларни 
тарбиялашим ҳам ёқмайди. Ҳаттоки болаларим-
га эгалик қилади қайнонам. Қишлоқи, ўқимаган 
оми, “тупой”, “деревня” деган ҳақоратлардан 
тўйиб кетдим. Шу кунгача тирик юрган бўлсам, 
отам сабабли. У киши бизга Худони танитиб 
қўйгани учун, ўз жонига қасд қилиш кечириб 
бўлмас гуноҳ эканини билганимдан чидаб кел-
япман. Болаларимни ёки ўзимни ўлдиришга 
уринмадим. Агар ҳаёт шу кетишда давом этса, 
кимдир ўлиши аниқ. Ана шунда уйимдагилар 
бирор нимани тушуниб етиши ёки тинчиши 
мумкин.

Айбим қишлоқдан чиққаним ёки ўқима-
ганим бўлса, нега мени келин қилишган? 
Ахир уларнинг хабари бор эди-ку? Бора-бора 
сабрим тугаб, қайнонамни севиш у ёқда тур-
син ҳурмат қилишни истамай қолдим. Буни 
ҳаттоки ўзига ҳам айтдим. Чунки қалбимдаги 
ҳамма яхши ҳисларни ўлдириб бўлишди. Мен-
дан қўлимдан келадиганининг ортиғини талаб 
қилишмоқда. 

Аслида она-боланинг ўзи ҳам келиша ол-
майди. Иккаласи бирор нимадан тортишиб 
қолса, уларни ҳовуридан туширишга уринаман. 
Шунда гап айланиб яна менга келади ва яна 
жанжал бўлади. Болаларим ҳам ана шундай но-
соғлом муҳитда, асабийлик, тарангликда катта 
бўляпти. Уларни бу муҳитдан қутқаришни ис-
тайман. Аммо қўлимдан ҳеч нима келмаяпти...

РАҲБАР МАРКАЗ ФАОЛИЯТИ 
ҲАҚИДА НИМА ДЕЙДИ?
Муқаддам РАСУЛОВА,
Аёлларни реабилитация қилиш ва
мослаштириш республика маркази 
раҳбари:
— Оила ва хотин-қизлар давлат қўмитаси 

ҳузуридаги Аёлларни реабилитация қилиш ва 
мослаштириш республика марказимиз 2021 
йил май ойида Президентимизнинг тегишли 
қарори асосида республика ҳамда ҳудудларда 
28 та марказ ташкил этилган. Ҳар бир вилоят-
да биттадан ҳамда туманлараро намунамий 
марказлар фаолият олиб бормоқда. уларнинг 
қошида вақтинча бошпаналар ҳам бор. Уларда 
тазйиқ ва зўравонликка учраган аёллар вояга 
етмаган фарзандлари билан зарур ҳолларда 
ўша ерга бориб истиқомат қилади. Белгиланган 
тартибга кўра, бир ой давомида реабилитация 
дастури ўтказилади. 

Умуман олганда, марказимиз олдида вази-
фалар жуда кўп. Биринчи навбатда марказга 
тазйиқ ва зўравонликка учраган аёлларни 
қабул қиламиз, иккинчи масала эса ўз жонига 
қасд қилишга уринган ёки шунга мойиллиги 
бор аёллар билан ҳам ишлаймиз.

Қарорнинг ўзига хослиги шундаки, зўра-
вонликка қарши фақатгина бизнинг марказ 
ёки хотин-қизлар қўмитаси курашмайди. Бу 
масалага кўплаб вазирлик ва идоралар жалб 
этилган. Масалан, ИИВ, ССВ, Адлия вазирлиги, 
Маҳалла ва оилани қўллаб-қувватлаш вазир-
лиги, прокуратура, нодавлат нотижорат ҳамда 
турли жамаот ташкилотлари билан ҳам ҳамкор-
лик қиламиз.

Марказларимиз бепул. Бу ерда 3 маҳал 
овқатланиш, хизмат кўрсатиш учун пул олин-
майди. бизда 5 та йўналишда хизмат кўрсати-
лади. Психологик, ҳуқуқий, тиббий, ижтимоий 
ва педогогик ёрдам берилади. Ҳар бир аёл 
келганда биринчи навбатда ички ишлар билан 
биргаликда индентификация қилинади. Кейин 
психологлар улар билан алоҳида суҳбатлар 
олиб боради. Турли дастурлар асосида уларга 
кўмак беради. Тиббий ёрдам ҳамда кўрикдан 
ўтказилади. 

Хотин-қизларга нисбатан зўравонликлар 
кўпайиб бораётганини инкор этмаймиз. Лекин 
давлат қараб тургани йўқ. Уларни ўз ҳимоя-
сига олди. Масалан, 2019 йилда Ўзбекистон-
да хотин-қизларни тазйиқ ва зўравонликдан 
асраш ҳақида қонун қабул қилинди. Бу йил 
ушбу ҳужжатга ўзгартириш киритилди. Унга 
кўра, тазйиқ ва зўравонликка учраган аёлнинг 
фарзанди барча тиббий муассасаларда бепул 
тиббий ёрдам олиш ҳуқуқига эга. Шу кунларда 
яна бошқа таклифларни ҳам тақдим этганмиз. 
Қонунчилик палатасида бу борада ўрганишлар 
олиб бориляпти. 

Албатта, зўравонликка учраган аёл руҳий 
жиҳатдан оғир аҳволда келади. Бундан таш-
қари, уларнинг бошқа бир даста муаммоси 
ҳам бўлади. Уйдан чиқиб кетди, фарзандини 
олиб борадиган жойи йўқ, иши йўқ бўлиши 
мумкин. Ҳуқуқий масаласи бўлади. Ажрим 
ёки алимент олиш билан боғлиқ саволлари 
бўлади. Ҳуқуқий томондан вакиллик қилиш, 
адвокат ёллаш, ариза бериш, судларнинг 
ҳукмлари билан ишлаш масаласида ҳам ёрдам 
сўрашади. Уй-жойга киритиб қўйиш ёки уму-
ман бошпанасизлигини айтишади. Ана шундай 
вазиятларда ҳокимликларга тақдимнома ки-
ритиш ваколатига эгамиз. Ҳукумат қарорида 
кўрсатилган тартибда бу ишлар ҳам амалга 
оширилади. Тақдимнома юборилгач, ижросини 
назоратга оламиз. 

Бир нарса ҳам борки, биз воқеа содир бўл-
гандан кейин ишлаймиз. Аёл зўравонликка уч-
раганидан кейин уларга юридик кўмак бериш, 
ҳар томонлама қўллаб-қувватлашга ҳаракат 
қиламиз. Лекин масаланинг асл моҳияти бошқа 
томонда. Шу сабабли оқибатлар билан эмас, 
сабаблар билан курашишни кучайтириш керак. 
Чунки ҳимоя ордери олган аёлларнинг ҳар 
бири марказимизга етиб келолмайди, уларнинг 
барчасини қамраб ололмаймиз. Тўғри, улар бу 
ерга келиб қололмас, лекин керакли муола-
жаларни олиб кетиш имконига эга. Муҳими, 
зўравонликка қарши курашишда ёндашувни 
ўзгартириш лозим.

Эндиликда нафақат зўравонликка учраган 
аёллар, балки агрессор эркаклар билан ҳам 
ишлаш масаласи кун тартибида турибди. Таҳ-
лил қилиб, ўйлаб кўрилса, зўравонликка қўл 
урган эркакларнинг ўзи ҳам руҳий кўмакка 
муҳтож бўлади. Муаммо бор. Улар билан махсус 
дастурлар асосида ишлаш, тренинглар ўтказиш 
бошланди.

Ҳимоя ордери бўйича янги қонун лойиҳаси 
тайёрланяпти. Унга кўра, ички ишлар ходимла-
ри томонидан эмас, ордер фуқаролик судлари 
томонидан бир йилгача берилиши кутилмоқда. 
Бу ҳам катта ўзгаришларга, ижобий силжишга 
асос бўлиши кутилмоқда. 

Аввало тазйиқ ва зўравонликлар қандай 
юзага келяпти, деган саволга жавобан бунга 
жуда кўп сабаблар борлигини айтаман. Оила-
да қайсидир даражадаги иқтисодий етишмов-
чилик бўлади ёки аксинча тўқликка шўхлик 
қилинади. Ўзимизнинг шарқона қадриятла-
римиз, ота-онанинг фарзандига, эр ва хотин, 
қайнона-келиннинг ўзаро муносабатларида-
ги ҳурмат-иззат тушунчалари етишмаяпти. 
Уларнинг ўзаро мулоқотида ҳам камчиликлар 
кузатилмоқда ва зиддиятлар келиб чиқишига 
сабаб бўлмоқда. Демак, ҳар бир оилага кириб 
бориш лозим. 

АЁЛЛАР 4 ХИЛ 
ЗЎРАВОЛИККА УЧРАЙДИ
Умида ТУРҒУНОВА,
Аёлларни реабилитация қилиш ва 
мослаштириш республика маркази 
психологи:
— Зўравонликнинг 4 хил кўриниши бор. 

Жисмоний, руҳий, иқтисодий ва жинсий зўра-
вонликлар учраб туради. Айнан ижтимоий ҳи-
мояга муҳтож, ишсиз, касб-ҳунарсиз, даромади 
кам, уй-жойи йўқ бўлса, оилада уруш-жанжал-
лар кўпаяди. Аёлларга руҳий зўравонлик энг 
кўп тарқалгани бўлишига қарамай,  уларни 
кўришнинг имкони йўқ. Чунки йиллар давоми-
да бир инсон камситилади, ҳақоратланади, ўз 
сўзига, шахсий фикрига эга бўлмайди. Оилада 
кўп ҳолларда аёлларнинг фикри, хоҳиши ино-
батга олинмаслиги ҳам инсонни руҳий жаро-
ҳатлаши мумкин. 

Кузатишларимиз шуни кўрсатадики, аёл-
ларни тинглайдиган, дардини эшитадиган 
одам йўқ. Андиша қилган аёл ҳадеб маҳаллага 
чиқавермайди. На ўзининг жуфти ҳалоли, на 
ота-онасига гапира олади. Дўстига ҳам ши-
коят қила олмайди. Оиланинг гапини, уйидаги 
можарони айтишдан ийманади. Уйда эса унга 
қулоқ тутадиган, ичидагини эшитадиган, ке-
чинмалари билан қизиқадиган одам йўқ. Эр 
ёки қайнонага, кези келганда, фарзандларига 
ҳам гапи ўтмайди. Бу эса уларда ички ғалаён-
ни, ўзига ишончсизликни, ғазаб ва нафратни 
кучайтириб бориши табиий. 

Масалан, марказимизга характер хусу-
сиятига кўра, турлича бўлган аёллар келади. 
Бирининг руҳий ҳолати ўзига келиши учун 
ҳафталаб, ҳатто ойлаб ишланади. Айримлари 
бизга муаммосини айтиши биланоқ енгил тор-
тади. Раҳмат айтади. Сабабини сўраганимизда 
эса “мени эшитдингиз, енгил тортдим, хатомни 
тушундим”, дейди. Шунинг ўзиёқ ўша аёлнинг 
атрофида тинглайдигани, унинг истаклари, 
қарашлари билан бироз бўлса-да қизиқадигани 
бўлмаганини билдиради. 

Эр ва хотин ўртасидаги муносабат, муло-
қот шаклланмаган ёки нотўғри шаклланган 
бўлади. Улар бир-бирини тушуна олмайди, 
бир-бирининг тилини топишга қийналади. Оқи-
батда низолар келиб чиқаверади. Шу сабабли 
эркакларда ёки оиланинг бошқа аъзоларида 
эшитиш, тушуниш, тинглаш қобилиятини ҳам 
ҳосил қилиш зарур. 

Айрим ҳолларда оилада эркак ва аёлнинг 
роли алмашиб қолади. Эркак ишламайди, пул 
топмайди. Ҳадеб кўчадан қуруқ кириб кела-
верса ёки топганини ичса, беҳуда ишларга 
сарфласа, аёлнинг ҳам сабри тугайди. Талаб 
қилади, болаларининг қорнини тўйдириш, 
устини бутлаш кераклиги, рўзғорнинг кам-
кўстини тўлдириш ҳақида гапиради. Натижада 
аламзада эркак қўл кўтаради, ҳақорат қилади. 
Қарабсизки, нотинчлик рўй беради. 

Юқоридаги сабаблардан келиб чиқиб, зў-
равонликка учраган, ўз жонига қасд қилишга 
уринган ёки шунга мойиллиги бор аёллар би-
лан ишлашда ўзига хос ёндашув зарур. 

Муножот МИРХЎЖАЕВА,
Тошкент шаҳар аёлларни 
реабилитация қилиш ва 
мослаштириш маркази психологи:
— Ҳар бир инсон ўзига хос бўлади ва унинг 

харакатерини, руҳий ҳолатини билиб олиш та-
лаб этилади. Характери, темпераменти, оилавий 
хусусиятлари, муносабатларда ҳам ўзига хослик 
мужассам ва шу жиҳатдан ажралиб туради. 
Ушбу жараёнларда аёлларга реактив методика-
лар, яъни расмлар, мусиқа терапиялари, махсус 
тестлар, анкеталар тўлдириш усулларидан фой-
даланилади. Чизилган расм, танланган ранглар-
га қараб, аёлларнинг ички олами ҳақида билиб 
оламиз. Ким акварель бўёқларини, яна кимдир 
қаламларни танлайди. Натижага қараб уларга 
махсус дастурлар ишлаб чиқилади. 

Мусиқали ёки жисмоний терапия ўтказила-
ди. Ҳар хил мусиқаларнинг жамланмаси қўйиб 
берилади. Кимдир кулади, кимдир эса йиғлаб 
юборади. Ҳар битта ҳаракат, юз ифодаси, ми-
микалари ҳам уларнинг кечинмалари ҳақида 
айтиб туради. Медитация, релаксация каби 
машғулотлари ўтказилади. Семинар тренинглар 
олиб борилади. 

АЁЛ НИМА ҚИЛАДИ?
Марказдаги аёл суҳбат пайтида тинимсиз 

йиғларди. Уйга боришни истамаслиги, безиб 
кетганини таъкидлади. Бош олиб кетай деса, 
борарга жойи йўқ. Ўсган жойига борса, акаси 
ва келинойиси сиғдирадими-йўқми, билмайди. 
Унинг фарзандларидан бошқа ҳаётда илинжи, 
умиди йўқ. Тан олмаган бўлса ҳам, аёлнинг 
характеридаги камчиликлар сезилиб турарди. 
Йиллар давомида тўхтамаган камситишлар на-
тижасида қайнонасига гап қайтариш, бўйсуниш 
истагининг йўқлигини ҳам яширмади. Йиллар 
давомида кети узилмаётган кўч-кўчлар, уйсиз-
ликдан аламзада бўлиб қолган аёл асаблари 
жойида эмаслигини ҳам тан олди. Бақир-чақир 
қилиши натижасида эри уни калтаклар экан. 
Қайнона ва келиннинг икки хил дунёқараш эга-
си экани ҳам уларнинг ўзаро келишмовчилигига 
сабабдир балким. Унинг сўзларига кўра, уйда 
ош-овқатни қайнонаси қиларкан. Уқувсизликда 
айблаб, ўзи дунёга келтирган болаларни ҳам 
унга ишонишмас, беришмас экан. Ҳеч нимани 
билмайди, эплолмайди, деган важлар билан 
йиллар давомида таъналар эшитиб келган аёл 
охир-оқибат уларнинг таърифига муносиб бў-
лишга қарор қилгани ҳам эҳтимолдан ҳоли эмас. 

Оиладаги келишмовчиликларнинг асл не-
гизи ечимсиз эмас. Фақат иқтисодий омиллар, 
уйсизлик можароларга сабаб дейиш ҳам хато. 
Бу бир қизнинг ўқитилмаслиги, касб-ҳунар 
эгаси бўлолмаслиги нималарга олиб келиши 
мумкинлигининг мисоли ҳам.

Оиладаги зўравонликни жиноят деб баҳо-
лаб, зўравонни жазолаш, ҳатто қамаш мумкин 
ва тўғри. Лекин шунинг билан ҳаммаси жойига 
тушадими? Зўравонлик қурбони бўлган ин-
сонларга уч-тўрт иссиқ овқат берадиган эмас, 
тўлиқ ёрдам берадиган тизим керак. Бусиз эзгу 
ният чалаб бўлиб қоладигандай.

Зилола УБАЙДУЛЛАЕВА,
“Ўзбекистон овози” мухбири.

«ÁÎËÀËÀÐÈÌÍÈ«ÁÎËÀËÀÐÈÌÍÈ

¯ÓÒ¯ÀÐÈØÍÈ ÈÑÒÀÉÌÀÍ»
КЎЗ ЁШЛАР АЧЧИҚ ВА АЛАМГА ТЎЛА. НИГОҲЛАРДА ЭСА УМИДСИЗЛИК, 

ҲАФСАЛАСИЗЛИК. МАЪНОСИЗ БОҚИБ ТУРГАН КЎЗЛАРГА ТЕРМУЛАМИЗ. 
ҚЎЛИМИЗДАГИ ҚАЛАМ-ҚОҒОЗ, КЎТАРИБ ОЛГАН ДИКТОФОНИМИЗДАН 
ҲИЖОЛАТ ТОРТАМИЗ.

БИРОЗ АВВАЛ ИНТЕРВЬЮ БЕРИШГА РОЗИ БЎЛГАНИ ҲАҚИДА АЙТИШГА-
НИНИ ВА ШУ САБАБЛИ ЁНИГА КИРГАНИМИЗНИ БИЛДИРАМИЗ. “БУ ЕРНИНГ 
ШАРОИТИ ЯХШИ ЭКАНИНИ, АЁЛЛАР УЧУН ҲАММА НАРСА БОРЛИГИНИ 
АЙТМОҚЧИ ЭДИМ”, ДЕЙДИ АЁЛ. АСТА ЯҚИН БОРИБ, ИСМИНИ СЎРАЙМИЗ. 
... ЧИРОЙЛИ ИСМ. У АЁЛЛАРНИ РЕАБИЛИТАЦИЯ ҚИЛИШ ВА МОСЛАШТИ-
РИШ МАРКАЗИГА ҚАНДАЙ КЕЛИБ ҚОЛГАН?

ОИЛАДАГИ ЖАНЖАЛДАН СЎНГ МАҲАЛЛА ИДОРАСИГА ЧИҚҚАН АЁЛГА 
МАРКАЗ ҲАҚИДА АЙТИЛАДИ ВА ФАОЛЛАРНИНГ МАСЛАҲАТИ БИЛАН ШУ 
ЕРГА ЮБОРИЛАДИ. ИЧКИ ИШЛАР ОРГАНИ УНГА ҲИМОЯ ОРДЕРИ ҲАМ 
БЕРИБДИ. ЮЗЛАРИДАГИ ЯРАЛАР ВА КЎКАРГАН ИЗЛАР БОШИДАН ЯХШИ 
НАРСА ЎТКАЗМАГАНИНИ АЙТИБ ТУРАРДИ. ҚАНЧА УРИНМАЙЛИК, ҲАЁТИ 
ҲАҚИДА ГАПИРИШНИ ИСТАМАСЛИГИ, ФОЙДАСИЗ ЭКАНИНИ ТАКРОРЛА-
ДИ. АММО ФАРЗАНДЛАРИ ҲАҚИДА СЎРАГАНИМИЗДА, 3 НАФАР БОЛАСИ 
БОРЛИГИНИ АЙТИБ, ЙИҒЛАБ ЮБОРДИ.

Маданият вазирлиги, Мукаррама Турғун-
боева номидаги “Баҳор” давлат рақс ансамбли 
билан хамкорлигида икки йилдан буён “Миллий 
рақс ижрочилари” республика кўрик-танлови 
юқори савияда ўтказиб келинмоқда.

Жорий йилнинг ноябрь ойида “Туркистон” 
санъат саройида кўрик-танловнинг Қора-
қалпоғистон Республикаси, вилоятлар ҳамда 
Тошкент шаҳар саралаш босқичлари ўтказил-

ди. Мазкур босқичда 217 нафар истеъдодли 
ёш раққосалар иштирок этиб, республика 
босқичига 40 нафар истеъдод соҳиблари йўл-
ланмани қўлга киритганди. 

Куни кеча танловнинг республика босқичи 
ҳам ўтказилди. Унда жами 32 нафар раққоса 
иштирок этди. Якуний босқичда иштирок эт-
ган раққосалар 2 та йўналишда, яъни, халқ 
артисти Мукаррама Турғунбоева саҳналаш-
тирган асарлар ва эркин мавзудаги ижодий 
чиқишлари билан қатнашди.

Ҳакамлар ҳайъати раиси Қорақалпоғистон 
халқ артисти Қўрқмас Сагатов ва ҳакамлар 
ҳайъати аъзолари – халқ артистлари Гавҳар 
Матякубова, Маъмура Эргашева, Кадир Мў-
минов, Ўзбекистонда хизмат кўрсатган артист 
Ўғилой Муҳамедова каби устоз санъаткорлар 
эътиборига рақс тақдим этиш иштирокчи қиз-
ларга катта масъулият юклади. Чиқишлар хо-

лисона баҳоланди ва ғолиблар диплом ҳамда 
пул мукофотлари билан тақдирланди.

Тошкент шаҳридан Улкера Усеинова би-
ринчи, Қорақалпоғистон   Республикасидан 
Мақпал Джумабаева, Тошкент шаҳридан Гули 
Мирзаева иккинчи, Наманган вилоятидан 
Рухшона Носиралиева, Тошкент шаҳридан 
Майра Ражапова учинчи ўринларга муносиб 
топилди.

Асл маҳорат соҳибаси, биринчи ўрин сов-
риндори Ўзбекистон Давлат хореогафия ака-
демиясига имтиёзли равишда ўқишга қабул 
қилинадиган бўлди. Бу эса ёш ижодкор учун 
катта имконият, десак адашмаймиз. 

Ирода ҲАМИДОВА,
М.Турғунбоева номидаги 

“Баҳор” давлат рақс ансамбли матбуот 
котиби.

ÌÓÊÀÐÐÀÌÀ ÒÓÐЂÓÍÁÎÅÂÀ 
ÍÎÌÈ ÁÀÐЌÀ¨Ò!

Ҳаётимизнинг кўп қисми иш ва меҳнат 
билан ўтади. Шу маънода янги таҳрирда қа-
бул қилинган Меҳнат кодекси ҳар биримиз 
учун жуда муҳим ҳужжатдир. Маълумки, 
кодекс 2023 йилнинг 30 апрель куни кучга 
киради. Унинг мазмун-моҳиятини кенг жа-
моатчиликка тушунтириш долзарб масала.

Шунинг учун Бандлик ва меҳнат муно-
сабатлари вазирлиги томонидан Буюк Бри-
тания ҳукумати билан ҳамкорликда “Янги 
Меҳнат кодекси – муносиб меҳнат ва бизнес 
имкониятлари” мавзусида халқаро конфе-
ренция ташкил этилди. Унда Олий Мажлис 
Қонунчилик палатаси депутатлари, халқаро 
ташкилотлар ҳамда мутасадди вазирликлар 
вакиллари иштирок этди.

– Кодексни янгилаш жараёнида кенг 
жамоатчилик, шунингдек, хорижий ва 
халқаро йирик иш берувчиларнинг фикр-
мулоҳазалари ва таклифлари ўрганилди, 
– дейди Бандлик ва меҳнат муносабатлари 
вазири Нозим  Ҳусанов. – Халқаро меҳнат 
ташкилотининг 94 та конвенциясида мус-
таҳкамлаб қўйилган меҳнат ҳуқуқлари ўз 
аксини топди. Шулардан Ўзбекистон Рес-
публикасида 19 та, жумладан, барча (8 та) 
асосий конвенция ратификация қилинган. 
Қолаверса, 63 дан ортиқ давлатлар таж-
рибаси ўрганилди. Эътиборли жиҳати эса, 
“Масофавий иш” бўлими мазкур меҳнат 
фаолияти хусусиятларини очиб берувчи 
бешта модда билан тўлдирилди.

Бундан ташқари, 50 дан ортиқ модда 
меҳнат муносабатлари, меҳнат ҳуқуқлари 
ва мажбуриятларининг алоҳида аспектла-
рини амалга ошириш механизмларини яна-
да тўлиқроқ очиб берувчи ва уларга аниқ-
лик киритувчи меъёрлар билан тўлдирилди.

Бир сўз билан айтганда, янги таҳрирдаги 
Меҳнат кодексининг мақсади ходимлар, иш 
берувчилар ва давлат манфаатларининг му-
таносиблигини таъминлаш ҳамда уйғунлаш-
тириш асосида индивидуал меҳнат ва улар 
билан бевосита боғлиқ бўлган жамоат муно-
сабатларини тартибга солиш ҳисобланади.

– Сир эмаски, олдинлари Ўзбекистонда 
мажбурий меҳнатнинг мавжудлиги кўплаб 
халқаро ташкилотлар томонидан айтиларди 
ва бу кўплаб халқаро конференцияларда 
ҳам муҳокама қилинарди, – дейди Жаҳон 
банкининг Ўзбекистондаги доимий вакили 
Марко Мантованелли. – Кейинги йилларда 
эса Ўзбекистон кўплаб халқаро конвен-
цияларга аъзо бўлди ва унинг шартларига 
кўра мамлакатингиз мажбурий меҳнатдан 
воз кечиши билан бирга, гендер тенгликни 
таъминлаши ва хотин-қизларнинг ҳуқуқла-
рини кафолатлаши лозим эди. Ўзбекистон 
ҳукумати шу каби шартларни тўлиқ бажар-
гани учун кўплаб халқаро ташкилотлар 
мазкур жиҳатни алоҳида эътироф этиш-
моқда. Натижада Ўзбекистонга нисбатан 
қўлланилган пахта бойкоти ҳам бекор қи-
линди. Мазкур жиҳатлар янги таҳрирдаги 
Меҳнат кодексининг қабул қилинишига ҳам 
туртки бўлди. Ишонч билан айта оламанки, 
янги кодекс халқаро меҳнат ҳуқуқлари 
меъёрларига тўлиқ мос келади ва келгу-
сида у Ўзбекистонда соҳа ривожига катта 
ҳисса қўшади.

Амалдаги Меҳнат кодексида муддатли 
меҳнат шартномасини тузиш учун бор-йў-
ғи 3 та асос мавжуд эди. Янги таҳрирда 
эса муддатли меҳнат шартномасини тузиш 
бўйича 18 дан ортиқ асослар келтирилган. 
Ушбу асослар бизнес юритиш, иш берувчи-
ларнинг тез ўзгарувчан бозор шароитлари-
га тезкор муносабат билдириш имкониятла-
рини кенгайтиради.

Янги таҳрирдаги Меҳнат кодекси 2 қисм, 
7 бўлим, 34 боб ва 581 моддадан иборат-
дир.

Тоштемир ХУДОЙҚУЛОВ,
“Ўзбекистон овози” мухбири.

Пойтахтимиздаги Ўзбекистон 
тасвирий санъат галереясида 
атоқли қозоқ адиби ва мутафак-
кири Абай Қўнонбоев ҳаёти ва 
ижодига бағишланган «Абай. 
Қардош халқлар мероси» деб 
номланган кўргазма очилди. 

Ўзбекистон Республикаси Бош 
вазирининг ўринбосари – туризм ва 
маданий мерос вазири Азиз Абдуҳа-
кимов давлатимиз раҳбари Шавкат 
Мирзиёев ташаббуси билан мам-
лакатимизда кечаётган янгиланиш 
жараёнларида қўшни давлатлар 
билан ўзаро ҳамкорлик алоқалари 
сифат ва мазмун жиҳатдан мутлақо 
янгича асосда, ўзаро ишонч, дўстлик, 
ҳамжиҳатлик, қардошлик тамойил-
лари бўйича йўлга қўйилаётганини 
таъкидлади. 

Мазкур кўргазма буюк бобока-
лонимиз Алишер Навоийни ўзига 
устоз деб билган, унинг инсонпар-
варлик ғояларини ўз асарларида 

мужассам этган Абай ижодини тобо-
ра теран ва мукаммал англаш имко-
нини бериши билан аҳамиятлидир. 

Қозоғистон Республикаси мада-
ният ва спорт вазири Даурен Абаев 
кўргазма юқори савияда ташкил 
этилганини таъкидлаб, самимий 
миннатдорлик билдирди. 

– Тошкент шаҳрида Абай ижодий 
меросига бағишланган тадбирлар 
жуда баланд руҳда бўлиб ўтмоқда, 
– деди Даурен Абаев. – Алишер На-
воий ва Абай ижодидаги муштарак-
лик ҳар икки ижодкор асарларида 
инсонпарварлик, халқпарварлик, 
инсонни баркамол, маърифатли 
кўришдек эзгу ғояларда кўзга таш-
ланади. Бундан бир ой аввал Қо-
зоғистонда Ўзбекистон маданияти 
кунлари юксак савияда ўтказилган 
эди. Бу каби тадбирлар икки халқ 
ўртасидаги дўстлик ва қардошлик 
ришталарини янада мустаҳкамлаш-
га, муносабатларимизни янги бос-

қичга олиб чиқишга хизмат қилади 
«Абай. Қардош халқлар мероси» 

номли кўргазма «Кўчманчи мада-
ният Абай ижоди шаклланишида-
ги асосий омил», «Абай ижодида 
Алишер Навоийнинг тутган ўрни», 
«Абай ҳаётининг асосий босқич-
лари», «Абай қаҳрамонлари ва 
сюжетлари мусаввирлар Абилхан 
Кастеев, Ўрол Тансиқбоев, Евгений 
Сидоркин, Нурбулан Отепбаев каби 
рассомлар ижодида» каби бўлим-
ларни ўз ичига қамрагани билан 
аҳамиятлидир. 

Кўргазмада, шунингдек, қозоқ 
халқининг безакли амалий санъат 
буюмлари, Абай ҳаёти ва ижодига ба-
ғишланган тасвирий санъат асарлари 
ўрин олган. 

Шу куни пойтахтимиздаги Абай 
ҳайкали пойида маърифий тадбир 
ҳам бўлиб ўтди. 

– Абай мероси ўзбек халқи қал-
бида ҳам безавол яшаб келмоқда, 

– деди Республика Маънавият ва 
маърифат маркази раҳбари Мин-
ҳожиддин Мирзо. – Абайни ўзбек 
халқи ҳам юксак эъзозлайди. 
Президентимизнинг Абай ижодини 
ўрганишга оид ташаббуси мамла-
катимиз бўйлаб кенг қулоч ёйди. 
Бу каби маърифий тадбирлар тур-
кий шеъриятнинг забардаст вакили 
ижодини таҳлил этиш имконини бе-
ради. Негаки, Абай мероси ёшларни 
билим олишга, изланишга, поёнсиз 
имкониятлардан унумли фойдала-
нишга чорлаши билан қадрлидир. 

Қардош халқнинг улуғ шоири 
ва мутафаккири ижодий меросига 
бағишланган ҳафталик доирасида-
ги анжуманлар, ҳужжатли фильм 
премьералари, адабий суҳбатлар, 
тадбирлар мамлакатимиз бўйлаб 
давом этмоқда. 

Назокат УСМОНОВА,
ЎзА мухбири.

19 декабрь куни Олий Мажлис Қонун-
чилик палатасининг мажлиси соат 17.00 да 
бошланиб, тахминан 3 соат давом этди. Ялпи 
мажлис одатдагидан кечроқ бошланганига 
қарамай, бу галги йиғилишни кузатувчилар 
ҳар доимгидан кўпроқ бўлди. Давлат бюд-
жети қандай муҳокама этилиши, депутатлар 
билан вазирликлар мунозарасига қизиқувчи-
лар кўпаяётгани яхши, албатта.

Дастлаб кун тартибида кўрилган масала 
2023 йил учун Ўзбекистон Республикасининг 
Давлат бюджети тўғрисидаги қонун лойиҳаси 
бўлди. Кун тартибидаги масала юзасидан 
маърузани молия вазири Тимур Ишметов 
ўқиб эшиттирди.

Таъкидланганидек, қонун лойиҳаси ва 
Бюджетномада ялпи ички маҳсулотнинг ўсиш 
суръати 5,3 фоиз миқдорда бўлиши назарда 
тутилмоқда (2022 йилда эса 5,7 фоиз бў-
лиши кутилмоқда). Хусусан, саноат ишлаб 
чиқариш ҳажми 5,1 фоиз, қурилиш 6,0 фоиз, 
қишлоқ хўжалиги 3,5 фоиз, хизматлар со-
ҳаси 6,7 фоизга ортиши кутилмоқда. 2023 
йилда мамлакатнинг ялпи ички маҳсулоти 
1068,0 триллион сўмни, Давлат бюджети 
даромадлари 232,1 триллион сўм ёки ялпи 
ички маҳсулотга нисбатан 21,7 фоиз дара-
жасида бўлиши кутилмоқда.  Қонун лойиҳаси  
билан 2023 йилдан бошлаб консолидация-
лашган бюджет тақчиллигининг чекланган 

микдори ялпи ички маҳсулотга нисбатан 3 
фоиздан ошмаслиги белгиланмоқда. Давлат 
бюджетининг харажатлари (давлат мақсадли 
жамғармаларига ажратиладиган трансферт-
лар билан бирга) 257,7 триллион сўмни, 
ялпи ички маҳсулотга нисбатан 24,1 фоизни 
ёки 2022 йил кутилаётган ижрога нисбатан 
18,9 трлн. сўмга ортиши прогноз қилинмоқ-
да.  Эътиборлиси, шу маблағнинг 130 трил-
лиони ижтимоий соҳага ажратилиши кўзда 
тутилмоқда.

Қайд этилганидек, бюджет ҳисобдорли-
гини ошириш мақсадида Олий Мажлис Қо-
нунчилик палатаси томонидан вазирлик ва 
идораларнинг улар учун ажратилган бюджет 
маблағларидан фойдаланиш юзасидан дав-
рий ҳисоботларини эшитиб бориш тартибини 
жорий қилиш назарда тутилмоқда.

Мажлисда бош молиявий ҳужжат лойи-
ҳаси қизғин муҳокама қилиниб, парламент 
вакилларининг берган саволларига молия 
вазири, тегишли вазирлик ва идораларнинг 
масъуллари атрофлича жавоб қайтарди.

Халқ демократик партияси фракцияси 
аъзоси Қизилгул Қосимова Ҳисоб палатаси-
га асосланиб, 2022 йил сентябрь ҳолатига 
кўра республикада 806 та поликлиникада 
электрон поликлиника тизими жорий қилин-
магани ва бу жараён 2018 йилда бошланган 
ва ҳалигача амалга оширилмаганига изоҳ 
сўради. Соғлиқни сақлаш вазири Беҳзод Му-
саев рақамлаштириш масаласини “енгилроқ” 
иш деб ўйлаганини ва буни амалга ошириш 
учун инфраструктура билан муаммолар бор-
лигини, биринчи навбатда интернетни олиб 
бориш ишлари амалга оширилаётганини 
айтиб ўтди.

Қизғин баҳс-мунозара ва савол-жавоб-
лардан сўнг қонун лойиҳаси депутатлар 
томонидан биринчи ўқишда қабул қилинди.

Шунингдек, иқтисодий тараққиёт ва кам-
бағалликни қисқартириш вазири, Бош вазир 
ўринбосари Жамшид Қўчқоровнинг маълум 

қилишича, келгуси йилдаги асосий мақсад-
лардан бири инфляцияни жиловлашдир. 
Бу йил инфляция 12 фоиздан юқори экани 
ва келгуси йил бу кўрсатгични 10 фоиздан 
пастроқ бўлишини таъминлаш кўзда тути-
лаётгани таъкидланди.

Мажлисдаги навбатдаги масала 2022 йил 
учун Ўзбекистон Республикасининг Давлат 
бюджети тўғрисидаги қонунга ўзгартишлар 
киритиш ҳақидаги қонун лойиҳаси бўлди. 
Унга мувофиқ, якунланаётган 2022 йил учун 
бюджетдан қўшимча 2 трлн. 36 млрд. сўм 
маблағ ажратиш кўзда тутилмоқда.

Маблағнинг 1 триллиони Молия вазирли-
гига, ҳудудлардаги йўл қурилиши, ичимлик 
суви, электр энергия, газ таъминотларини 
яхшилашга сарфланиши кўзда тутилган. 
407 млрд. мактабгача таълим соҳасига, 405 
млрд. Уй-жой коммунал хизмат кўрсатиш ва-
зирлигига ва Иқтисодий тараққиёт ва камба-
ғалликни қисқартириш вазирлигига экспорт 
қилинаётган мамлакатларда маҳаллий авто-
мобил корхоналари томонидан тўланадиган 
транспорт харажатларини қоплаш учун 224,5 
млрд. сўм ажратиш кўзда тутилган.

Бу масала бўйича тортишувлар бўлди, 
айрим саволлар жавобсиз қолгандек туюл-
ди. Барибир, депутатлар қонун лойиҳасини 
қабул қилди...

... Қонунчилик палатаси фаолиятини 
кузатиб борадиган кишида битта фикр 
пайдо бўлади. Парламентнинг қонун 
лойиҳасига масъул этиб белгиланган қў-
мита аъзолари қонун лойиҳасига эъти-
роз билдирган депутатлардан лойиҳани 
қаттиқ ҳимоя қилади. Тўғри, лойиҳани 
ўтказиш муҳимдир. Лекин мақсад лойи-
ҳадан қутулиш эмас, уни маромига етка-
зиш эмасми? Бироз тушунарсиз ҳолатга 
ўхшайди.

Аҳмад ҚУРБОНОВ,
“Ўзбекистон овози” мухбири.

